
INTRODUZZJONI

IĊ-CHAIRPERSON (Onor. Justyne Caruana): Nilqagħkom għal din l-ewwel laqgħa tal-Kumitat Permanenti għall-Affarijiet ta’ Għawdex, liema Kumitat twaqqaf bis-saħħa tal-Mozzjoni 283 li għaddiet b’mod unanimu mill-Kamra b’emenda fis-seduta 309 tat-12 ta’ Marzu 2020 u bis-saħħa tal-mozzjonijiet 353 u 354 li għaddew ukoll b’mod unanimu fis-seduta 322 tat-8 ta’ April 2020. 

Nilqa’ wkoll lil kull min qiegħed isegwina online fuq is-sit elettroniku tal-Parlament, kif ukoll lil dawk it-telespettaturi li se jkunu qed isegwu x-xandira ta’ dan il-Kumitat fuq l-istazzjon televiżiv tal-Parlament. 

Nixtieq ninformakom ukoll li fis-16 ta’ Diċembru 1983 kien beda jitlaqqa’ Kumitat dwar Għawdex li kien ġie mwaqqaf bis-saħħa ta’ riżoluzzjoni li kienet għaddiet b’mod unanimu f’Novembru tal-istess sena. Dik il-laqgħa kienet ukoll ġiet imxandra b’mod dirett fuq it-televiżjoni u fuq il-mezzi l-oħra tax-xandir. Għalkemm dak il-Kumitat ma twaqqafx b’mod permanenti, kif sar fil-każ ta’ dan il-Kumitat li beda jiltaqa’ llum, kien ukoll ta’ opportunità sabiex fil-11-il darba li ltaqa’, jiġu diskussi materji li jolqtu direttament lill-Għawdxin fil-ħajja tagħhom ta’ kuljum. Se nippreżenta lill-Kumitat:

Estratt mit-traskrizzjoni tas-seduta parlamentari Nru 139 tat-23 ta’ Novembru 1983 fejn twaqqaf il-Kumitat dwar Għawdex.

Minn hawnhekk nixtieq nagħti ġieħ lil kull min fil-passat ħadem sabiex iħares u jġib ’il quddiem l-interess tal-gżira Għawdxija. U se npoġġi fuq il-Mejda tal-Kumitat estratt mis-seduta 139 tat-23 ta’ Novembru 1983, meta għall-ewwel darba twaqqaf Kumitat Parlamentari għal Għawdex. Naturalment irrid ukoll insellem lill-Membri li kienu jifformaw dan il-Kumitat, li uħud minnhom għadhom magħna filwaqt li oħrajn insellem il-memorja tagħhom. Dawn kienu l-Onor. Coronato Attard, l-Onor. Carmelo Buttigieg, l-Onor. Lino Debono, l-Onor. Louis Refalo u l-Onor. Anton Tabone. 

Nixtieq ngħid ukoll li dan huwa wieħed mill-ewwel Kumitati li se jkun qiegħed jagħmel użu mis-sistema tal-video conferencing sabiex jisma’ dak li għandhom xi jgħidu numru ta’ esperti fl-oqsma tagħhom kif ukoll numru ta’ persuni distinti. Dan qiegħed isir wara ħidma li saret mill-uffiċjali tal-Parlament u wara l-approvazzjoni mill-Kumitat Permanenti dwar ix-Xogħol tal-Kamra. Ovvjament dan qiegħed isir sabiex dejjem nilqgħu għall-pandemija tal-COVID-19 li li għaddejja minnha d-dinja bħalissa. Nixtieq niċċara li din il-miżura tapplika biss għall-Kumitati tal-Kamra, u tista’ tiġi użata mix-xhieda u l-esperti li jistgħu jiġu mitluba jidhru quddiem il-Kumitat, kif ukoll minn dawk il-Membri Parlamentari li jikkwalifikaw bħala persuni vulnerabbli skont l-Avviż Legali 3 tal-2020 jew li jkunu qed josservaw il-kwarantina obbligatorja. Kif qed taraw, is-setup huwa kemxejn differenti mis-soltu, fejn għandna ftit siġġijiet u dawn qegħdin mbegħdin minn xulxin minħabba s-social distancing. Jiena nawgura li dan il-Kumitat ikun tassew il-vuċi tal-Għawdxin u li minnu lkoll kemm aħna naqdu fedelment id-dmirijiet tagħna b’risq Għawdex u l-Għawdxin.


L-IMPATT TAL-COVID-19 FUQ GĦAWDEX U T-TRIQ ’IL QUDDIEM
 
IĊ-CHAIRPERSON: Ngħaddu għall-ewwel item fuq l-aġenda tagħna u ċjoè l-impatt tal-COVID-19 fuq Għawdex u t-triq ‘il quddiem. Nipproponi li l-ewwel ngħaddu biex nisimgħu lil dawk il-persuni li ġentilment laqgħu t-talba tagħna sabiex jindirizzaw lill-Kumitat. Minn issa nixtieq ninforma li l-Kumitat se jkun qed jisma’ aktar stakeholders fil-laqgħat li ġejjin. Se nistiednu lill-istakeholders, lis-soċjetà ċivili u lill-pubbliku inġenerali sabiex ikollna parteċipazzjoni aktar sħiħa u wiesgħa. Illum għandna fil-Kamra kif ukoll online numru ta’ persuni li bil-permess tal-Kumitat, skont il-proċedura Parlamentari, se nkunu qegħdin insejħulhom wieħed wieħed sabiex jindirizzaw lill-Kumitat. Fir-rigward tal-persuni li qegħdin magħna fil-Kamra se nkun qed nitlobhom jersqu mal-mejda sabiex jagħtu l-intervent tagħhom u sabiex isirulhom xi mistoqsijiet mill-Membri preżenti. Fir-rigward tal-persuni li se jkunu qed jintervjenu b’mod virtwali, se jkun qed jinfetħilhom il-mikrofonu hekk kif insejħilhom. Ikun tajjeb li kull min jintervjeni jgħidilna ftit ismu u l-kariga tiegħu ħalli meta l-ħaddiema tal-Parlament jiġu biex jitrasskrivu d-diskussjoni ta’ dan il-Kumitat ikunu jafu min qiegħed jitkellem.   

Nibdew din il-laqgħa billi nistieden lill-Professur Charmaine Gauci sabiex tressqilna l-preżentazzjoni tagħha.

PROF. CHARMAINE GAUCI (Supretendent tas-Saħħa Pubblika): Insellmilkom u nirringrazzjakom ta’ din l-istedina. Qiegħda nieħu pjaċir li s-sitwazzjoni tal-COVID-19 qiegħda tiġi diskussa wkoll f’dan il-livell għaliex huwa importanti li f’din is-sitwazzjoni jkollna l-governanza mistħoqqa u li jkun hemm ħidma mill-entitajiet kollha. Tajjeb li nagħtikom rendikont ħafif tas-sitwazzjoni li qegħdin fiha bħalissa. Sa mill-bidu nett aħna konna qegħdin naħdmu sabiex naraw din il-pandemija kif se tolqotna u anke l-pjanijiet li kien qed ikollna f’kull fażi ta’ din is-sitwazzjoni. Bħalma rajtu n-numru ta’ każijiet kien qed ivarja; kellna peak f’ġurnata minnhom imma mbagħad kien qed ikollna numru ta’ każijiet li bil-mod il-mod kien qiegħed jiżdied. U issa wasalna fil-fażi fejn in-numru ta’ każijiet huwa wieħed baxx. 

In-numri xi kultant jilagħbu xi ftit għaliex pajjiżna huwa pjuttost żgħir, imma l-iktar ħaġa importanti hi li nibqgħu naraw li l-medja tan-numri tkun waħda pjuttost stabbli. Wieħed mill-fatturi l-iktar importanti li lilna jiggwidana dwar x’inhi s-sitwazzjoni hija r-rata ta’ trażmissjoni ta’ dan il-mard fil-komunità u dak aħna rridu nżommuh fir-rata ta’ inqas minn 1 għaliex meta jkollok rata ta’ inqas minn 1 tkun qiegħed tikkontrolla l-firxa ta’ dik il-marda partikolari. Il-moniteraġġ tagħna huwa importanti għaliex bil-miżuri li nkunu qed nieħdu nnaqqsu kemm nistgħu n-numru ta’ persuni li jkollhom jidħlu l-isptar. Allura hemmhekk tkun qed tevita kemm tista’ l-imwiet prematuri li jistgħu jiġu kkaġunati minħabba dan il-virus. 

Bħalissa qegħdin fil-fażi ta’ transizzjoni, fejn bdejna nillaxkaw ċerti miżuri. Waħda mill-miżuri li laqtet sew lil Għawdex kienet proprju dik li nillimitaw b’mod qawwi n-numru ta’ persuni li setgħu jmorru Għawdex. Dan kien qed isir biex innaqqsu dawk it-traġitti li ma kienux essenzjali. Għalhekk it-traġitti kienu ristretti għal dawk l-Għawdxin biex jitilgħu lura lejn djarhom jew għal dawk li jaħdmu Għawdex jew għal dawk li jridu jitilgħu Għawdex għal xi kura. Però issa, f’din il-fażi tranżitorja, bil-valutazzjoni li għamilna, ħassejna li wasal iż-żmien li nerġgħu niftħu t-traġitti  u nnaqqsu din il-miżura. Issa aħna ma qbadniex u erġajna morna għas-sitwazzjoni fejn il-vapur ta’ Għawdex kien qiegħed jieħu l-istess numru ta’ passiġġieri bħalma kien qed jieħu qabel beda dan kollu. Ir-riskju ta’ trażmissjoni għadu hemm u l-virus għadu magħna fil-komunità. Allura hemmhekk ridna nieħdu mezzi ta’ mitigazzjoni. 

Nista’ nifhem li dan qed ikollu impatt kbir fuq Għawdex, però rridu nifhmu wkoll li aħna rridu kemm jista’ jkun nikkontrollaw is-sitwazzjoni. U kien għalhekk li ddeċidejna li n-numru tal-passiġġieri fuq il-vapur ta’ Għawdex ikun inqas minn dak li normalment jiflaħ jgħabbi l-vapur għaliex is-social distancing irid jinżamm dejjem. L-użu tal-maskri jew tal-visors baqa’ obbligatorju dejjem għaliex dan huwa importanti. Il-maskri jaħdmu b’żewġ modi; jekk għandek persuna li għandha l-virus, permezz tal-maskra, ma tistax tgħaddih lil ħaddieħor. U persuna li mhijiex infettata, meta tilbes il-maskra, qiegħda tiġi protetta minn dik il-persuna infettata li qiegħda maġenbha. Dawn huma l-miżuri li daħħalna flimkien mal-Ministeru għal Għawdex biex inkomplu nikkontrollaw is-sitwazzjoni. 
Xi ħaġa oħra li hija importanti għal Għawdex hija li l-Isptar ta’ Għawdex għandu wkoll il-kapaċità li jieħu ħsieb pazjenti bil-COVID-19, anke jekk dawn ikollhom bżonn kura intensiva. Dan huwa importanti ħafna għaliex b’hekk aħna nkunu nistgħu noffru l-aħjar kura li jista’ jkollu bżonn pazjent li jkun qiegħed Għawdex u jkollu l-COVID-19. U b’hekk ma jkollux għalfejn joqgħod jivvjaġġa bejn Għawdex u Malta. Is-sorveljanza li qegħdin nagħmlu aħna f’Għawdex qiegħda tissaħħaħ ukoll. F’Għawdex twaqqaf hub apposta u allura t-testijiet jistgħu jsiru minn hemmhekk stess. Tajjeb ngħidu li s-sorveljanza f’ Għawdex saħħaħnieha bħalma qegħdin nagħmlu hawn Malta. 

Forsi kien hemm żmien li ma kienx hemm iktar każijiet minn Għawdex, u n-nies forsi ħasbu li ma hemmx każijiet f’Għawdex, però tajjeb li nifhmu li l-fatt li ma jkollniex każijiet pożittivi ma jfissirx li Malta u Għawdex huma COVID-19 free. Far from it! Aħna nifhmu li hemm każijiet hemm barra u għalhekk il-miżuri qegħdin neħduhom gradwalment, pass pass. B’hekk inkunu nistgħu naraw li jekk se jkun hemm xi impatt fuq in-numru ta’ każijiet, dan l-impatt ma jkunx qawwi ħafna u li joħolqilna problema fis-servizzi tas-saħħa tagħna, u aktar u aktar li jkun hemm trasmissjoni mill-komunità li mbagħad tkun tista’ terġa’ tinfirex. 

Nifhem ukoll li bil-miżuri li għamilna se jkollna impatt fuq ir-retail u fuq l-ekonomija tal-pajjiż. Veru li issa erġajna ftaħna n-non-essential retails, però dan sar bil-limitazzjonijiet tiegħu. Bil-mitigation measures li għamilna rridu nkunu żguri li dawn ma jkunux ta’ riskju. Ovvjament għad hemm entitatjiet oħra li għadhom s’issa magħluqin. Dawn jinkludu servizzi mhux essenzjali bħalma huma l-hairdressers, eċċ, kif ukoll ristoranti. Aħna għandna pjan li huwa magħmul fuq risk assessment, u allura jekk l-affarijiet jibqgħu mixjin sew, bil-mod il-mod nibdew nillaxkaw ċerti miżuri wkoll. L-impatt qiegħed hemm fuq kulħadd. Nista’ ngħid li din hija sitwazzjoni li għalissa ma nistgħux immorru għal dak li konna qegħdin nesperjenzaw qabel ma beda dan kollu. Irridu noqogħdu attenti li aħna, b’mod kawt, ikollna l-miżuri tagħna, sabiex dik il-kisba li għamilna fil-kontroll tal-COVID-19, nibqgħu nsegwuha u nkunu żguri li l-impatt ta’ dan il-virus fil-komunitajiet tagħna jkun kemm jista’ jkun baxx. 

IĊ-CHAIRPERSON: Prof. Gauci, nirringrazzjak talli qiegħda magħna llum. L-ewwel nett f’isem il-Kumitat nirringrazzja lilek u lit-tim tiegħek għall-ħidma kollha li qegħdin twettqu b’risq pajjiżna. Peress li nifhem li l-ħin tiegħek huwa prezzjuż ħafna, se ngħaddi mill-ewwel għal xi mistoqsijiet li jistgħu jagħmlulek il-Membri tal-Kumitat ħalli mbagħad tkun tista’ tkompli bil-ħidma tiegħek fix-xogħol li qiegħda twettaq. 

Rimarki? L-Onor. Chris Said.

ONOR. CHRIS SAID: Prof. Gauci, ma rridux intellfuk ħafna. Grazzi ħafna tax-xogħol li qiegħda tagħmel inti flimkien mat-tim tiegħek u l-frontliners kollha f’din il-biċċa xogħol li ġiet fuq id-dinja kollha. Forsi l-mod ta’ kif qed taħdmu intom jista’ jkun ta’ eżempju għal pajjiżi oħra. Min-naħa tiegħi sa nagħmillek ftit mistoqsijiet żgħar b’referenza għal dak li tkellimt inti dwaru. 

Tista’ tgħidilna kemm hi l-medja tas-swabs li qed jittieħdu mill-hub tal-heliport tax-Xewkija minn meta nfetaħ sal-lum? Bħalissa hemm pazjenti fl-Isptar ta’ Għawdex li huma pożittivi għall-COVID-19? Fil-konferenza stampa li saret ftit tal-ġranet ilu inti għedtilna li waħda mill-miżuri ta’ rilassament kienet dwar l-ivvjaġġar bejn Malta u Għawdex. Issa llum għamilt referenza għar-restrizzjoni fuq in-numru ta’ passiġġieri li jistgħu jaqsmu fuq kull vapur. Tista’ tgħidilna kemm huwa dan in-numru? Safejn naf jien ma jidhirx li ħareġ x’imkien li hemm xi restrizzjoni fuq in-numru ta’ passiġġieri fuq kull vapur. Ovvjament il-vapur jista’ jieħu sa 900 passiġġier, u allura bla dubju ta’ xejn, dan in-numru ta’ passiġġiera fuq vapur wieħed huwa numru għoli ħafna f’dan l-istadju. 

IĊ-CHAIRPERSON: Profs., tippreferi tieħu round ta’ mistoqsijiet u tirrispondi wara?  

PROF. CHARMAINE GAUCI: Iva. Nistgħu nieħdu round questions.

IĊ-CHAIRPERSON: Tajjeb. L-Onor. Kevin Cutajar.

ONOR. KEVIN CUTAJAR: Profs. Gauci, jien ukoll nixtieq ningħaqad mal-kollegi tiegħi u nirringrazzjak tal-ħidma tagħkom. Hija tassew biċċa xogħol kbira li qegħdin tagħmlu f’dan il-mument kritiku għad-dinja kollha. Rigward l-Isptar ta’ Għawdex u s-sodod li ġew ippreparati biex ikunu jistgħu jilqgħu lil dawk il-pazjenti li jkunu affettwati minn din il-kondizzjoni, tista’ tgħidilna kemm huwa maħsub li dan l-arranġament straordinarju jibqa’ fis-seħħ ġewwa Għawdex? U dan speċjalment meta qegħdin naraw li f’Għawdex – naf li dejjem trid tkun kawt – in-numri qed ikunu żgħar ħafna, jekk mhux kważi nulli.

IĊ-CHAIRPERSON: Il-Ministru Clint Camilleri.

ONOR. CLINT CAMILLERI (Ministru għal Għawdex): Sinjura President, nixtieq nikkummenta ftit dwar il-mistoqsijiet li għamlu l-Onor. Membri u nikkjarifika u nżid ukoll xi informazzjoni addizzjonali. Irridu ngħidu li f’dan il-perjodu l-Gvern u l-Oppożizzjoni, u anke min-naħa tal-Onor. Chris Said bħala kelliem għal Għawdex, żammejna ta’ kuljum il-kuntatt ta’ bejnietna u tkellimna rigward kif l-aħjar għandna nipproċedu sabiex b’mod ovvju, u wara l-pariri mill-awtoritajiet tas-saħħa, inkunu nistgħu nieħdu l-aħjar deċiżjonijiet għal din il-gżira. Irridu ngħidu li dawn il-miżuri kollha li daħlu fis-seħħ fuq bażi nazzjonali saru sabiex nindirizzaw numru ta’ issues li jistgħu jolqtu b’mod partikolari lil Għawdex. Fi ftit taż-żmien rajna li għamilna l-isforzi meħtieġa sabiex ikollna l-istess faċilitajiet li hawn f’Malta, numru ta’ protokolli, li fil-verità ġejna bżonnhom u attwajniehom. 

Wieħed irid jiftakar kif fil-bidu ta’ Marzu, meta kellna l-indikazzjoni ta’ din il-pandemija, bdejna mill-ewwel naħsbu fuq x’għandu jsir jekk kemm-il darba din il-pandemija taħkem lil Għawdex, kif fil-fatt ġara ftit tal-ġimgħat wara, u ppruvajna nkunu kemm jista’ jkun kawti sabiex inkunu ppreparati għal dak kollu li jista’ jinqala’. Kien hemm numru ta’ protokolli, anke fl-ewwel każijiet li kellna f’Għawdex, sabiex dawn il-pazjenti jitwasslu lejn Malta b’vapur chartered. Sadanittant ħdimna sabiex, kif qalet tajjeb il-Profs. Gauci, fi żmien ta’ ftit jiem ikollna l-VIP lounge ġewwa l-Heliport ta’ Għajnsielem ikkonvertita fi swab centre. Ħdimna wkoll f’numru ta’ restrizzjonijiet fejn jidħol il-Gozo Channel u miżuri li ħadna sabiex nirristrinġu kemm jista’ jkun l-imxija ta’ dan il-virus. 

Filwaqt li nemmen li ’l quddiem se jkolli l-opportunità li nispjega dwar dan kollu, irrid ngħid li l-miżuri li ħa l-Gvern għall-pajjiż wasslu fl-aħħar mill-aħħar għal riżultati pożittivi. Irridu ngħidu li llum, jekk wieħed jikkalkula l-każijiet reġistrati li hawn fil-pajjiż kollu u l-persentaġġ tagħhom li kienu Għawdxin, nistgħu ngħidu li bħalissa għandna ftit iktar minn 4% tal-każijiet attivi. Ħadna numru ta’ restrizzjonijiet fejn jidħol il-Gozo Channel sabiex nassiguraw li jkun hemm kontroll. Irrid ngħid li kelli data mingħand il-Gozo Channel dwar meta daħħalna l-iscreening tal-persuni. Fil-fatt ġew irrifjutati milli jirkbu l-vapur ta’ Għawdex madwar 100 persuna wara li sarilhom l-iscreening u nstab li kellhom xi sintomi. Issa dan ma jfissirx li kienu morda imma kellhom xi sintomi li setgħu jfissru li huma infettati bil-COVID-19. Meta daħħalna restrizzjonijiet u għamilna t-travel bans bejn iż-żewġ gżejjer għall-ivvjaġġar mhux essenzjali, irrifjutajna madwar 700 persuna. Għaldaqstant nemmen li bil-ħidma tal-Membri Parlamentari kollha, inkluż bil-ħidma tal-Oppożizzjoni u bil-ħidma u l-pariri tal-awtoritajiet tas-saħħa, illum qegħdin f’sitwazzjoni fejn Għawdex huwa ppreparat u se nkomplu nkunu ppreparati anke fuq pariri tad-Direttorat tas-Saħħa Pubblika, biex fil-ġimgħat li ġejjin nibqgħu on alert u nibqgħu ppreparati għal kull eventwalità. 

IĊ-CHAIRPERSON: Grazzi. Prof. Gauci, nixtieq nagħmel ftit kummenti ġeneriċi. Ovvjament il-fatt li n-numru ta’ każijiet huwa negliġibbli f’Għawdex ma jfissirx li m’għandniex każijiet. Allura iktar u iktar għandna nsegwu l-appell tal-awtoritajiet tas-saħħa sabiex nosservaw ir-regolamenti u nkunu aktar pro-attivi, jekk inhuwa possibbli, f’dan is-sens. Peress li f’Għawdex għandna komunità żgħira u peress li bħalissa għaddej eżerċizzju ta’ random testing, qegħdin tikkunsidraw sabiex f’Għawdex dan ir-random testing jieħu iktar impetu u jaqbad ritmu forsi iktar mgħaġġel minn Malta? U b’hekk ikollna stampa aktar realistika tas-sitwazzjoni.  

It-tieni punt li semmew l-Onor. Said u l-Onor. Cutajar huwa fuq l-ivvjaġġar bejn il-gżejjer. Filwaqt li ħareġ l-avviż li din ir-restrizzjoni ġiet sollevata, xorta waħda għad fadal min qiegħed jinkwieta. Min-naħa tiegħek tista’ toffri ftit serħan tal-moħħ f’dan ir-rigward? Kif tneħħiet din ir-restrizzjoni, jekk ikollha effetti mhux mixtieqa, x’miżuri se jkunu qegħdin jittieħdu sabiex inkunu nistgħu nissalvagwardaw is-saħħa pubblika u biex dawk li jgħixu f’Għawdex kif ukoll dawk li jkunu qed jivvjaġġaw bejn il-gżejjer ikollhom moħħhom mistrieħ? Rigward in-numru ta’ passiġġiera fuq il-vapuri tal-Gozo Channel suppost li hemm ammont ta’ nies li jistgħu jitilgħu fuq kull vjaġġ u dan biex dejjem inżommu s-sitwazzjoni kontenuta. Issa din ir-responsabilità fuq min qiegħda? Fuq il-Gozo Channel jew inkella fuq dawk il-persuni inkarigati li jagħmlu t-testijiet jew il-moniteraġġ minħabba n-numri li jkunu qed jivvjaġġaw bejn il-gżejjer?

PROF. CHARMAINE GAUCI: Dawn huma kollha mistoqsijiet relevanti ħafna sabiex nifhmu s-sitwazzjoni. Il-hub li nfetaħ f’Għawdex sar b’koperazzjoni mal-Ministeru għal Għawdex, u hawnhekk nerġa’ nirringrazzja lill-Ministru Clint Camilleri tal-koperazzjoni tiegħu. Kif aħna għedna li hemm bżonn li jkollna hub f’Għawdex, mill-ewwel kellna koperazzjoni sħiħa mingħand kulħadd. Hemmhekk aħna qegħdin naħdmu bil-massimu li nistgħu naħdmu biex noffru l-iswabs u nkopru lil dawk in-nies li jkollhom is-sintomi. Imma apparti dawn bdejna noffru wkoll l-iswabs lil ċerti gruppi ta’ nies, b’mod speċjali lill-essential workers, bħal pereżempju l-pulizija u s-suldati għaliex nafu li dawn ikunu f’kuntatt ma’ nies oħrajn u allura tkun trid taqbadhom minn kmieni ħafna. Fil-fatt kellna każijiet minn dawn in-nies li ma kellhom l-ebda sintomi u dan huwa importanti għaliex meta għandek persuna li m’għandha l-ebda sintomi, hemm ċans li din titrażmetti l-virus lil ħaddieħor. Veru li ċ-ċansijiet huma inqas imma r-riskju xorta hemm qiegħed. 

Bħalissa bejn wieħed u ieħor qegħdin nagħmlu bejn 50 u 100 swab kuljum f’Għawdex. Dan in-numru jvarja ħafna għaliex huwa dipendenti fuq ħafna fatturi; dipendenti fuq kemm in-nies iċemplulna fuq in-numru 111 u fuq kemm il-persuni jkunu lesti li jiġu jagħmlu l-iswab. Dan in-numru huwa dipendenti fuq il-koperazzjoni tal-pubbliku. Imbagħad jiddependi wkoll mill-outreach li aħna qegħdin nagħmlu sabiex inkunu nistgħu noffru dan it-test lin-nies. Aħna qed noffru dan is-servizz ta’ swabbing lill-healthcare workers u lill-carers li jaħdmu kemm fid-djar tal-anzjani kif ukoll fl-Isptar Ġenerali ta’ Għawdex. Din hija importanti ħafna għax ikollok dak ir-random testing tan-nies li qegħdin jaħdmu ma’ nies li huma vulnerabbli, nies li huma stess qegħdin fil-komunità u allura huma stess jieħdu dan il-virus. Fil-laboratorju tal-Isptar Mater Dei nistgħu nagħmlu aktar testijiet. Fil-fatt bħalissa qegħdin nagħmlu madwar 1,000 kuljum, inkluż l-iswabs li jiġu minn Għawdex, però għandna kapaċità sabiex intellgħu dan in-numru għal 2,000 swab kuljum. Iżjed ma nagħmlu testijiet iżjed aħjar għax aktar ma nsibu każijiet pożittivi aktar tista’ ...  

IĊ-CHAIRPERSON: Prof. Gauci, ningħaqad miegħek sabiex nagħmel appell ħalli dak li jkun jersaq ’il quddiem u jagħmel dawn it-testijiet. 

PROF. CHARMAINE GAUCI: Iva, speċjalment min ikollu s-sintomi. Toqogħdux tibżgħu. Forsi kien hemm xi nies li beżgħu għax tweġġa’ xi ftit imma b’dan it-test ma tweġġax. Huwa biss ftit skomdu. Tajjeb ngħidilkom li n-nies li għandna jaħdmu fil-hubs huma kollha professjonisti u jilbsu l-ilbies protettiv meħtieġ. Għalhekk min imur għat-test se jkun safe. Nappella lil dawk li huma sintomatiċi sabiex imorru jagħmlu t-test għaliex ħafna drabi persuna li tkun b’saħħitha ma tersaqx ’il quddiem għax tgħidlek jien għadni żgħira u mhu se jiġrili xejn. Veru li ħafna mill-każijiet li kellna ma ġralhom xejn u huwa minnu wkoll li l-kumplikazzjonijiet li kellna kienu fuq persuni anzjani u dawk li kellhom mard kroniku imma xorta l-kumplikazzjonijiet jistgħu jinqalgħu lil kulħadd. 

Aħna kellna każijiet li kellhom jidħlu l-isptar. Dawn nofshom fiequ u kellna wkoll ftit każijiet oħra fil-komunità li fiequ. L-aħħar każ li kellna l-ġimgħa l-oħra għadu active però qiegħed iżolat fid-dar tiegħu. Aħna niddeċiedu fejn jinżammu dawn il-pazjenti skont kriterji li għandna. Waħda minnhom hija l-qagħda klinika tal-persuna. Naraw ukoll jekk il-persuna, fejn is-soltu tgħix, għandhiex il-faċilitajiet meħtieġa biex twieżen ruħha u naraw ukoll il-koperazzjoni tal-pubbliku biex inkunu żguri li din il-persuna tibqa’ proprju fid-dar tagħha. Imma bħalma tafu għandna wkoll il-liġi tal-kwarantina u tal-iżolazzjoni, li tgħodd għal kulħadd, u allura biex nassiguraw li l-persuna infettata ma tkunx ta’ periklu għal ħaddieħor, isiru dawn l-ispezzjonijiet  minn żmien għal żmien biex naraw li verament qegħdin jobdu r-regoli tal-kwarantina.  

Saret mistoqsija wkoll fuq is-sodod li żidna f’Malta u Għawdex. Hawnhekk ukoll jgħodd l-istess prinċipju. Skont il-mudelli li ħdimna bihom stennejna li se jkollna bżonn ta’ aktar sodod, però il-ħidma li saret kienet waħda tajba u b’hekk ma kienx hemm bżonn dak l-ammont ta’ sodod. Issa ma jfissirx li dak kollu li ppreparajna għalih għandna nżarmawh għaliex l-ewwel nett ma nafux kemm se jtawwal dan il-virus u t-tieni nett nafu, anke mill-esperjenzi ta’ pandemiji barra minn Malta, li jista’ jkun hemm is-second wave ta’ dan il-virus. Allura dawk il-preparamenti kollha li għamilna għall-COVID-19 iridu jibqgħu hemmhekk. Bħalissa qegħdin fil-fażi tranżitorja u allura nistgħu nieħdu l-opportunità sabiex dawk is-servizzi tas-saħħa li forsi kellna nnaqqsuhom minħabba li konna qed nippreparaw għall-COVID-19, issa nistgħu nerġgħu nibdewhom. U dak hu proprju li qegħdin nagħmlu. Nisħaq fuq it-tilqim. Nifhem li l-ġenituri forsi kienu xi ftit inkwetati u għażlu li jistennew ftit qabel jieħdu t-tarbija tagħhom għat-tilqim meħtieġ imma dan huwa perikoluż. Nixtieq nassigura li l-isptarijiet ta’ Malta kif ukoll ta’ Għawdex huma siguri. L-istess ħaġa ċ-ċentri tas-saħħa u l-kura primarja. Għalhekk nitlob lin-nies sabiex imorru jieħdu t-tilqim li hemm bżonn ħalli nevitaw mard ieħor, bħalma hija l-ħożba. 

Fuq il-miżuri dwar x’jista’ jiġri aħna rridu naraw li dawn il-miżuri nsegwuhom permezz ta’ mezzi ta’ mitigazzjoni. Għalhekk in-numru ta’ passiġġieri fuq il-vapur ta’ Għawdex irrakkomandajna li jkun in-nofs ta’ kemm suppost jiflaħ il-vapur. Kien hemm qbil ukoll mal-Gozo Channel dwar dan għaliex żgur li riedna li jkun hemm is-social distancing fuq il-vapur. B’hekk ma jkollokx espożizzjoni minn persuna għal oħra. Minkejja l-fatt li hemm l-użu tal-maskri, is-social distancing xorta jrid jibqa’ jinżamm. 

L-Onor. Caruana staqsiet fuq x’jiġri jekk jerġgħu jiżdiedu l-każijiet, eċċ. Jalla ma jiżdiedux, però jekk jiżdiedu jkollna naraw x’miżuri jkollna nerġgħu indaħħlu. Dan jiddependi mill-impatt li jkollna. Però jekk nibqgħu għaddejjin kif aħna, fejn in-numri jibqgħu żgħar, bl-RT jibqa’ dejjem taħt il-1, hemmhekk aħna nkunu rajna li għalkemm kien hemm illaxkar ta’ miżuri, però fl-istess ħin, b’għaqal kbir, xorta żammejna s-sitwazzjoni stabbli. Dik hi l-mira tagħna. 

IĊ-CHAIRPERSON: Profs. Gauci nirringrazzjak tal-ħidma tiegħek. U min-naħa tagħna ningħaqdu fl-appelli tiegħek sabiex kulħadd ikun kawt u kulħadd ikun responsabbli ħalli flimkien noħorġu minn din it-taqtiha li għaddejjin minnha bħala pajjiż.  

PROF. CHARMAINE GAUCI: Nirringrazzjakom. 

ONOR. CHRIS SAID: Ministru, jekk fhimt sew lil Prof. Gauci, jekk il-vapur jiflaħ 900 passiġġier, issa ġie ristrett għal massimu ta’ 450?
ONOR. CLINT CAMILLERI: Iva, l-aħħar komunikazzjoni li kelli maċ-Chairperson tal-Gozo Channel kien proprju fuq din il-linja u għalhekk r-restrizzjonijiet kienu li jitnaqqsu bin-nofs, jiġifieri fuq il-vapur ikollok 450 passiġġier. Jekk miniex sejjer żball hemm żewġ limiti. Hemm 600 u 900. L-ewwel ħaġa rridu nifhmu li qegħdin f’sitwazzjoni li l-kumpanija tal-Gozo Channel qiegħda tbati minħabba n-nuqqas ta’ traġitti u minħabba n-nuqqas ta’ passiġġieri. Din hija xi ħaġa ovvja u għaldaqstant, apparti sabiex nillimitaw il-persuni li jkunu abbord il-vapur, inkunu wkoll qed nużaw inqas riżorsi so cut costs. Kif għamilna meta ftit tal-jiem ilu bgħatna lura lill-vapur Nikolaus lura l-Greċja għal 60 ġurnata u għandna l-għażla li nissospenduh għal 60 ġurnata oħra. Però ovvjament iħoll u jorbot dak li se jiġri f’dawn il-jiem; jekk aħniex se nkomplu negħlbu din il-pandemija u jekk ikunx hemm pariri oħra min-naħa tal-awtoritajiet tas-saħħa sabiex jinfetħu aktar stabbilimenti, eċċ., li jista’ jfisser żieda ta’ traġitti bejn il-gżejjer. Ovvjament wieħed irid jieħu deċiżjoni iktar ’il quddiem.

IĊ-CHAIRPERSON: Naħseb li għandu jkollna rappreżentant tal-Gozo Channel fil-laqgħa li jmiss u b’hekk id-diskussjoni tkun tista’ tiżvolġi fuq informazzjoni li wieħed ikollu.

ONOR. CHRIS SAID: Jiġifieri bħalissa nofs il-kapaċità qed ikun hemm fuq il-vapuri.

ONOR. CLINT CAMILLERI: Iva.

ONOR. CHRIS SAID: Min qed jikkontrolla n-numru? Il-Gozo Channel stess bħalma jsir is-soltu? 

ONOR. CLINT CAMILLERI: Iva.

ONOR. CHRIS SAID: Sewwa. Ir-responsabilità tal-maskri jew tal-visor fuq min qiegħda? 

ONOR. CLINT CAMILLERI: Jien infurmat li l-kumpanija Gozo Channel tat il-maskri lill-ħaddiema kollha li jaħdmu fuq il-Gozo Channel. Qegħdin naraw ukoll, minħabba li għandna numru ta’ ħaddiema li jaqsmu ta’ kuljum bejn iż-żewġ gżejjer, li dawn il-ħaddiema jiġu mogħtiha l-maskri u għal dan il-għan ħriġna wkoll quotation. Qegħdin naraw li hemm madwar 3,000 ħaddiem li jużaw is-servizz ta’ kuljum għaliex ikunu jaħdmu Malta u allura b’dan il-mod inkunu qegħdin ngħinu lil dawn in-nies li jridu jużaw il-maskra ta’ kuljum. Fil-jiem li ġejjin se nkunu qegħdin inqassmu dawn il-maskri lill-ħaddiema li jaqsmu l-gżejjer ta’ kuljum. 

IĊ-CHAIRPERSON: Mela għal-laqgħa li jmiss ikollna rappreżentant tal-Gozo Channel ħalli jagħtina l-ispjegazzjonijiet li hemm bżonn. Issa nistieden lis-Sur Joe Borg, il-President tal-Gozo Business Chamber, sabiex jersaq mal-mejda u jagħtina l-preżentazzjoni tiegħu. Sur Borg, nitolbok tkun konċiż kemm tista’. Grazzi.

IS-SUR JOSEPH BORG (President tal-Gozo Business Chamber): Huwa ta’ pjaċir għalija u għall-membri tal-Kamra tan-Negozju għal Għawdex li qegħdin nipparteċipaw f’din l-ewwel laqgħa ta’ dan il-Kumitat Parlamentari. Rajna li kien pass ferm għaqli li l-Gvern appoġġa t-talba tal-Membri tal-Oppożizzjoni biex jinħatar dan il-Kumitat. Aħna bħala dejjem se nappoġġjaw din l-inizjattiva, liema inizjattiva ma tistax ma tkunx ta’ benefiċċju għall-gżira għażiża tagħna u għan-nazzjon kollu. Is-suġġett li se nitrattaw illum huwa l-impatt tal-COVID-19 fuq Għawdex u fuq kif se naħdmu lkoll flimkien sabiex noħorġu aktar b’saħħitna minn dan l-għawġ li ħakem il-gżira tagħna, lil Malta, lill-Ewropa u lid-dinja kollha. U jien se nibda bl-esperjenza tal- COVID-19  f’Għawdex min-naħa tan-negozju. 

Fl-ewwel stqarrija li ħriġna flimkien mal-Gozo Tourism Association sostnejna li huwa fatt li ħadd ma jista’ jmeri li fi problemi ta’ relevanza nazzjonali, u speċjalment dawk li għandhom dimensjoni internazzjonali, bħalma hija l- COVID-19, in-negozji fil-gżira ta’ Għawdex huma dawk li l-ewwel jintlaqtu mill-problema u l-aħħar li jirnexxilhom joħorġu minnha. Din kienet l-esperjenza tal-passat tagħna u din hija l-esperjenza tal-preżent tagħna! Għamilna diversi stħarriġ li jikkonfermaw dan imma dak li għixna u qed ngħixu f’dawn l-aħħar ġranet kienet esperjenza li xxukkjatna. Għaddejna ħin twil nitkellmu mal-membri tagħna permezz ta’ telefonati, emails, Skype, Zoom, eċċ., u kulħadd talab għall-għajnuna għax ħadd ma jaf x’se jaqbad jagħmel! Min qed jara jikkrolla quddiemu dak kollu li ħadem għalih matul ħajtu, min ma jafx minn fejn se jħallas lill-ħaddiema tiegħu, min ma ngħatax l-għajnuna jew din l-għajnuna għadha ma waslitlux u elf ħaġa oħra. Ċertament li din hija sitwazzjoni bla preċedent! 

Kif spjegajt ħdimna fuq li ħdimna. Tajna kontribut kemm f’dak li għandu x’jaqsam speċifikament ma’ Għawdex bħala gżira u tajna kontribut anke fuq livell nazzjonali. Mill-istqarrija għall-istampa li ħriġna fil-15 ta’ Marzu nsistejna biex il-Gvern jiddiskuti magħna programm speċifiku ta’ inċentivi li jirrigwarda n-negozji li jinsabu f’Għawdex. Wara li saret il-konsultazzjoni l-Gvern irrikonoxxa l-ispeċifiċità tal-problemi tan-negozji Għawdxin. Fil-miżuri mħabbra fl-24 ta’ Marzu saret differenza fl-għoti tal-COVID wage supplement, fejn il-kumpaniji Għawdxin, li jaqgħu taħt l-annex B, ġew intitolati għal jumejn sussidju fil-ġimgħa minflok ġurnata waħda biss. 

Fuq bażi nazzjonali konna aħna li flimkien ma’ oħrajn insistejna sabiex tingħata almenu l-paga minima nazzjonali lil dawk kollha li kienu twaqqfu mill-operat tagħhom mill-awtoritajiet tas-saħħa. Imma l-ikbar kontribut li għamilna kien fl-insistenza tagħna sabiex in-negozji jingħataw l-opportunità li jkollhom self b’interessi zero. Meta fit-3 ta’ April il-Malta Development Bank ħabbret l-ewwel skema tagħha, l-hekk imsejħa MDB COVID-19 Guarantee Scheme, ħriġna stqarrija fejn għidna lil din kienet skema non-starter u li dan ma kienx dak li kienu qed jistennew in-negozji f’dak il-mument! Insistejna li dawk li kellhom bżonn in-negozji kienu loans mingħajr interessi u moratorji fil-ħlasijiet b’lura. Fl-istess ġurnata tal-istqarrija tagħna l-Kummissjoni Ewropea rrillaxxat ir-regolamenti marbutin mal-istate aid. Irrikonoxxiet li l-istati membri setgħu japprovaw skemi ta’ self sal-ammont ta’ €800,000 għal kull kumpanija mingħajr interessi, u garanziji li jammontaw għall-100% tal-kapital. Effettivament il-Gvern ħabbar skema ġdida nhar is-16 ta’ April, fejn bażikament ġew aċċettati ħafna mit-talbiet tagħna. Min-naħa tagħna se nkunu qegħdin insegwu kif se jitħaddem dan is-self mill-banek sabiex in-negozji tagħna jkunu megħjuna bl-aħjar mod.

Il-pandemija għallmitna ħafna. Il-perjodu li għamilna taħt il-madmad ta’ din il-pandemija għallimna u qiegħed ikompli jgħallimna! Probabbli dan serva bħala żmien ta’ irtir u ta’ riflessjoni, żmien fejn tbiddel ir-ritmu ta’ ħajjitna, żmien fejn apprezzajna aktar in-natura mbierka li dawwarna biha Alla fil-gżira tagħna. Quddiemi jixirfu erba’ punti. L-ewwel punt huwa relatat mal-istruttura tas-servizzi tas-saħħa fil-gżira tagħna. Fis-27 ta’ Frar 2020 il-Kamra tagħna kellha l-laqgħa ġenerali annwali tagħha u din saret fl-iskola ta’ Barts li kienet għadha kemm ġiet inawgurata. Dakinhar irriflettejt li l-Kamra tan-Negozju għal Għawdex dejjem ipproponiet is-settur tas-saħħa bħala wieħed mill-oqsma li għandu jiġi mħaddem għall-iżvilupp sostennibbli tal-gżira tagħna. Wara itinenarju missielet l-iskola ta’ Barts issa qiegħda fil-gżira tagħna. Biex din taħdem aktar kif suppost għidna li għandha bżonn sptar ġdid, li jkun jilqa’ fih iktar pazjenti. L-iskola ta’ Barts għandha bżonn dan l-isptar. Għawdex ukoll għandu bżonn dan l-isptar. Anzi jiena ngħid li mhux biss Għawdex għandu bżonn dan l-isptar imma anke Malta. Din l-imxija li qed ngħixu għallmitna li dan l-isptar għandu bżonnu n-nazzjon kollu! Kien ikun ħafna aħjar li kieku kellna sptar ikbar f’Għawdex! Kien ikollhom inqas uġigħ ta’ ras dawk responsabbli mis-saħħa tal-poplu! U fuq kollox kien ikun moqdi aħjar il-poplu Malti u Għawdxi! 

It-tieni riflessjoni hija din; il-parti l-kbira ta’ Għawdex, b’aktar minn 50% tal-prodott gross domestiku tiegħu huwa mibni direttament jew indirettament fuq it-turiżmu. Din l-imxija urietna kemm l-ekonomija tagħna hija fraġli. Issa mhux għax huwa ħażin li għandna s-settur tat-turiżmu vibranti imma mhuwiex sew li m’għandniex setturi oħra li jibbilanċjaw! Ara f’Malta d-dipendenza fuq it-turiżmu hija ferm inqas u dan jikkontribwixxi għal ekonomija iktar reżiljenti. Aħna se nkomplu naħdmu sabiex insaħħu s-settur turistiku imma rridu naħdmu aktar sabiex inkattru u nsaħħu setturi oħra. Kif diġà aċċennajt fil-bidu, din il-pandemija serviet sabiex il-bniedem inaqqas ir-ritmu tiegħu u b’hekk seta’ igawdi aktar in-natura. Anke l-kuntatt tagħna man-natura żdied u dan permezz ta’ aktar mixjiet fil-kampanja u b’nuqqas sostanzjali ta’ karozzi jduru fit-toroq. Ħafna qalu li d-dinja reġgħet ħadet nifs ġdid. U din hija t-tielet tagħlima li ħadna minn din il-pandemija. Hemm bżonn li mil-lum ‘il quddiem jipprevali fl-għażliet tagħna għażla favur l-ambjent. Irridu naraw li jkollna ekonomija li tagħti importanza akbar lill-enerġija rinovvabbli u li nagħtu rispett lejn in-natura ta’ madwarna. Fuq kollox dawn mhumiex ħlief għażliet favur il-bniedem, għażliet favur kwalità ta’ ħajja aħjar u għażliet favur ekonomija sostennibbli. 

Ngħaddu għall-aħħar tagħlima. F’din il-pandemija deher b’mod ċar il-bżonn kbir li nappoġġjaw lin-negozji lokali. Fil-ġimgħat li għaddew u fil-ġimgħat li ġejjin se nkomplu nirrealizzaw kemm huwa importanti li l-poplu tagħna jixtri mill-prodott lokali. Se nkomplu nirrealizzaw kemm huwa importanti li nixtru prodotti tal-agrikultura lokali, tas-sajd lokali, li nieħdu servizzi minn kumpaniji lokali u li nixtru prodotti manifatturati lokalment. Huwa xieraq li f’dan il-mument delikat tal-ekonomija nazzjonali, l-appoġġ tagħna nagħtuh lill-kumpaniji u lin-negozji li l-qligħ tagħhom se jergġħu jinvestewh lura fl-ekonomija lokali. B’hekk noħolqu ekonomija iktar sostennibbli u reżiljenti. 

Dawn kienu l-erba’ riflessjonijiet li xtaqt naqsam magħkom. Bħalissa l-Kamra tan-Negozju għal Għawdex għandha l-presidenza taċ-Chambers of Commerce tal-gżejjer tal-Ewropa, liema għaqda tissejjaħ INSULEUR. Fiċ-ċirkostanzi ta’ din il-pandemija bgħatt messaġġ li jgħid li meta d-dinja toħroġ minn din il-pandemija hemm ħafna lezzjonijiet x’nitgħallmu u hemm ħafna lezzjonijiet li rridu naqsmu flimkien. Il-pandemija qed turina li ma nistgħux nibqgħu għaddejjin ngħaffġu qisu qatt ma ġara xejn! Hemm bżonn naħsbu u naġixxu b’mod differenti. X’nixtiequ li jiġri f’Għawdex mil-lum ‘il quddiem? Għidna li rridu naħsbu u naġixxu b’mod differenti. Irridu li Għawdex jirbaħ l-effettivi negattivi ta’ din il-pandemija u joħroġ minnha iktar b’saħħtu. Irridu li minn din l-istraġi fl-ekonomija tagħna noħolqu opportunitajiet ġodda, li jtejbu l-kwalità tal-ħajja tagħna bħala Għawdxin u li jgħinu biex Għawdex ikompli jikkontribwixxi iktar minn qatt qabel għall-ekonomija nazzjonali.

Il-Kamra tan-Negozju għal Għawdex ħejjiet pjan ta’ proposti li jrid iwassal sabiex Għawdex ikompli jibni ekonomija reżiljenti u sostennibbli. Dan il-pjan sar b’konsultazzjoni sħiħa mal-membri tagħna. Hemm pjanijiet short term u long term. Illum se nikkonċentra l-iktar fuq l-interventi li jridu jsiru b’mod immedjat. L-ewwel nett is-settur diġitali u finanzjarju. Aħna nemmnu li żvilupp qawwi fis-settur diġitali kif ukoll dak finanzjarju huma opportunità kbira għal żieda fl-ekonomija sostennibbli li Għawdex jista’ jkollu. Il-Kamra tan-Negozju għal Għawdex ħadmet fuqu u ppjanatu għall-gżira tagħna. U bit-tieni fibre optic cable dan kollu se jkun ferm iktar possibbli. It-tnedija reċenti tad-digital innovation hub se jkompli jagħti skop biex dak li ġie pprospettat isir realtà. Kif se nġibu lill-kumpaniji f’dawn is-setturi, startups jew stabbiliti f’Għawdex? 

Tiftakru, u intom Membri Parlamentari, minkejja li ħadd minnkom ma kien hemm, tafu iktar minn ħaddieħor kif iż-żona industrijali tax-Xewkija infetħet fl-aħħar tas-snin sittin. Dan seħħ billi l-Membri Parlamentari Għawdxin baqgħu jistennew fil-British Hotel, ftit ‘il bogħod minn hawnhekk, sakemm il-Gvern iddeċieda li jaċċedi għat-talba tagħhom. Wara li nbnew il-faċilitajiet il-kumpaniji ġew jaħdmu f’Għawdex għax ingħataw għaxar snin tax holiday. Kien żmien fejn Għawdex far bil-ġid! Mela ejjew nieħdu din l-opportunità li għandna bħalissa sabiex noffru kondizzjonijiet aġevolati għal min irid jiftaħ business f’Għawdex. Nagħtu tax holidays u sussidji qawwija fir-rati tal-kera u Għawdex jerġa’ jibbenefika. 

Fuq it-turiżmu kif spjegajt fil-bidu Għawdex intlaqat b’mod qawwi mill-COVID-19 u dan għaliex Għawdex dejjem serraħ fuq it-turiżmu. Xejn inqas minn 50% tal-prodott gross domestiku u b’madwar 20% tal-impjiegi. Huwa naturali li ekonomija fejn tpoġġi l-bajd kollu f’qoffa waħda, hija ekonomija riskjuża. U din il-pandemija hija prova ta’ dan. Iż-żmien li fih il-faċilitajiet turistiċi se jkunu magħluqa għandu jservi sabiex dawn jiġu upgraded. Għalhekk li qed ninsistu mal-Gvern sabiex iħabbar programm ta’ għajnuniet f’forma ta’ grants u self b’rati baxxi ta’ interessi ħalli lukandi, villaġġi turistiċi, appartamenti, farm houses u ristoranti jiġu upgraded minnufih! Dan huwa żmien li fih isir investiment. L-għajnuna trid tkun waħda aggressiva għax is-settur bħalissa tilef il-kuraġġ kollu li kellu. Dan kollu mbagħad irid ikun segwit b’kampanji ta’ marketing aggressivi direttament min-naħa tal-Gvern, kif ukoll għajnuna mogħtija lis-settur biex jagħmel il-kampanji targeted tiegħu! Ejjew inkomplu nsaħħu t-turiżmu tagħna billi nikkonċentraw aktar fuq il-kwalità milli fuq il-kwantità.

Is-settur tal-kostruzzjoni u tal-proprjetà huwa wieħed importanti ħafna għall-ekonomija Għawdxija. Biss hawnhekk importanti li nkunu ċari għaliex il-Kamra tan-Negozju għal Għawdex hija kontra l-iżvilupp bla rażan. Il-Kamra diġà sostniet li hija trid li l-green belts bejn il-lokalitajiet jiġu mħarsa u li l-karattru uniku ta’ kull lokalità jibqa’ bla mittiefes. Daqstant ieħor dwar ħarsien tal-ODZ u żvilupp mhux aċċettabbli fiż-żoni ta’ konservazzjoni urbani. Bħal f’kull ħaġa oħra, f’Għawdex irridu żvilupp ta’ kwalità u mhux ta’ kwantità. Għalhekk qegħdin insostnu li għandu jiġi inċentivat bini ta’ kwalità li jirrispetta u jarrikixxi l-ambjent. L-istrateġija fejn kull rokna trid tiġi mmassimizzata l-potenzjal tagħha mingħajr ma nagħtu każ tar-riperkussjonijiet ambjentali trid tiġi mibdula. Għawdex irid ikompli jappella għal klijentela ta’ kwalità. Fiskalment irid jibqa’ jiġi aġevolat ċertu tip ta’ bini. Għandha tiġi kkonsidrata għal dan il-perjodu tnaqqis fit-taxxa ta’ trasferiment għal 1% għal perjodu limitat sakemm jirkupra s-suq.  

Is-setturi tal-agrikoltura, sajd, artiġġjanat u manifattura, minkejja li huma ħafna differenti minn xulxin, għaqqadthom flimkien. Jekk qatt kien hemm mument fejn jidher ċar daqs il-kristall il-bżonn li nappoġġjaw kemm nistgħu l-prodotti tagħna, il-prodotti Maltin u Għawdxin, żgur li dan huwa l-mument. Minħabba l-importazzjoni ta’ prodotti ta’ kull xorta ddgħajfet ħafna l-agrikultura, kemm inkwantu ta’ prodotti tar-raba’ kif ukoll inkwantu mat-tkabbir tal-annimali. L-istess ħaġa nistgħu ngħidu fuq is-sajd, liema settur ġie milqut minħabba l-importazzjoni qawwija ta’ ħut minn swieq barranin. L-artiġġjanat sofra wkoll u l-manifattura tkissret bl-importazzjoni ta’ prodotti, li biex tgħaxxaq xi kultant jaqbżu wkoll ir-reġim tal-VAT! Għalhekk ikun għaqli li nissensibilizzaw lill-poplu tagħna dwar kemm huwa importanti għall-pajjiż li jkollu dawn is-setturi b’saħħithom. Fl-aħħar mill-aħħar fuqhom irridu naqgħu, kemm bħala parti mis-supply chain tagħna, kif ukoll biex ikollna ekonomija verament sostennibbli. Għalhekk qed ninsistu li jsiru kampanji qawwija u kontinwi ta’ reklamar sabiex il-poplu jsostni lil dawn is-setturi billi jixtri prodotti lokali. 

Rigward proġetti kapitali rrid ngħid li f’din il-fażi li għandna quddiemna huwa importanti li l-Gvern jagħti spinta lill-proġetti kapitali fil-gżira tagħna. Għadhom kit tlestew u ġew inawgurati l-iskola ta’ Barts u d-digital innovation hub li diġà semmejna aktar qabel. Dawn kollha kkontribwew sabiex jitkattar ir-ritmu fl-ekonomija ċkejkna tagħna. Importanti li issa jitkomplew b’ritmu mgħaġġel il-proġetti l-oħra bħall-isptar ġdid ta’ Għawdex, li diġà semmejnieh, il-Mużew ta’ Għawdex, l-iskola primarja tar-Rabat u l-park and ride facility li twassal sabiex jiġi implimentat il-proġett tal-e-buses għat-terminal tal-Imġarr. Hemm bżonn li jitwettqu wkoll il-proġetti tal-fast ferry u l-air link biex tiġi ffaċilitata l-konnessjoni għal Malta. L-istess il-permanent link. Hemm bżonn li f’dan il-perjodu ma nieqfux minn dawn il-proġetti. 

Ta’ importanza kbira għall-gżira tagħna huwa li jkollok car park imdaqqas fiċ-ċentru tar-Rabat. Is-sit tal-car park preżenti huwa ideali sabiex jiġi żviluppat f’multi-storey car park. Hemm bżonn li nieħdu ħsieb sabiex nagħmlu car park suret in-nies u fih ikun hemm il-faċilitajiet meħtieġa għaċ-charging tal-karozzi tal-elettriku, grounds tal-futbol u suq fil-miftuħ fuq nett. B’hekk nieħdu ħsieb ukoll l-emissjonijiet kontinwi li kissru l-kwalità ta’ ħajja ta’ kull min jgħix fiċ-ċentru tar-Rabat. 

Fl-aħħar nixtieq ngħid xi ħaġa fuq l-iżvilupp sostenibbli u l-enerġija rinovabbli. Kif għedna, il-pandemija ċertament urietna li l-ambjent u n-natura jiffunzjonaw ferm aħjar mingħajr l-inġerenza normali tal-bniedem. Id-dinja ħadet ir-ruħ u rridu nagħmlu mill-aħjar li nistgħu sabiex ma nerġgħux lura għal li konna. Kif se jsir dan, b’mod partikolari f’Għawdex? L-għan tagħna minn dejjem kien sabiex lil Għawdex nagħmluh gżira li tiddependi kompletament mill-enerġija rinovabbli. L-Unjoni Ewropea trid issir kontinent li tkun carbon neutral sal-2050 u b’zero green house emissions sal-2050. Għawdex irriduh jilħaq dawn l-għanijiet ferm u ferm qabel din id-data. Għalhekk qed nitolbu lill-Gvern sabiex nieħdu l-okkażjoni ta’ din il-pandemija u lil Għawdex inqabbduh it-triq ħalli jilħaq dawn l-għanijiet ferm qabel. 

Allura l-inċentivi li jridu jingħataw f’Għawdex biex jintlaħaq dan il-għan iridu jkunu ferm iktar aggressivi minn dawk li jingħataw fuq bażi nazzjonali. Hekk kif snin ilu saret differenza fir-rata li ngħatat għall-istallazzjoni ta’ panelli fotovoltajċi, issa trid issir differenza immedjata biex il-popolazzjoni Għawdxija tibdel il-karozzi tagħha f’karozzi elettriċi. L-istess fuq kull inizjattiva oħra ta’ enerġija rinovabbli. Ejjew ukoll nagħtu vantaġġ fit-tariffi tal-Gozo Channel lil min jaqsam il-gżejjer b’karozza tal-elettriku. Irridu naħsbu wkoll li nagħtu self bla interessi lil dawk il-kumpaniji li jridu jinvestu f’enerġija rinovabbli. 

Sinjura President, wasalt għall-konklużjoni tiegħi. Ejjew nibdlu din l-isfida, din il-ġlieda, dan l-għelt li ħakimna f’opportunità. Ejjew ninqdew b’dawn iċ-ċirkostanzi infeliċi biex nibdlu għall-aħjar il-ħajja tal-popolazzjoni tagħna. Ejjew nibdew ngħixu fi ħbiberija man-natura, mal-art tagħna, mas-sbuħija li ddawwarna, ħalli ntejbu l-kwalità tal-għajxien tagħna. Nawgura minn qalbi personalment u f’isem il-Kamra tan-Negozju għal Għawdex lil dan il-Kumitat ġdid tal-Parlament, lilek Sinjura President u lill-Membri li jifformaw parti minn dan il-Kumitat ġdid, li twieled f’mumenti xejn sbieħ tal-ħajja tagħna. Mumenti xejn sbieħ imma bl-għajnuna ta’ kulħadd jirnexxilna ndawruhom biex ikunu l-bidu ta’ ħajja aħjar, ta’ ħajja isbaħ, fejn verament nifhmu x’inhu l-aktar importanti  f’ħajjitna. Nirringrazzjakom u għal darb’oħra nawguralkom il-ħidma t-tajba. 

Ngħaddi l-preżentazzjoni li għamilt lil dan il-Kumitat:

Powerpoint presentation intitolata “L-Impatt tal-COVID-19 fuq Għawdex u x’se jiġri mil-lum ’il quddiem”.

IĊ-CHAIRPERSON: Sur Borg, f’isem il-Kumitat nirringrazzjak għall-preżentazzjoni eżawrenti li għamiltilna. Qabel ngħaddi għall-mistoqsijiet xtaqt nirrileva li għandna tliet preżentazzjonijiet oħra u għaldaqstant nissuġġerixxi, b’rispett lejn dawk li aċċettaw l-istedina tagħna, li forsi l-ewwel inressqu l-preżentazzjonijiet kollha u mbagħad wara nagħmlu diskussjoni waħda biex inkunu nistgħu ninkludu lil kulħadd. Dan qiegħda ngħidu b’rispett lejn il-persuni li għandna hawnhekk. Taqblu li nagħmlu hekk? (Onor. Membri: Iva) M’hemmx oġġezzjoni.

Mela nsejjaħ lis-Sur Joe Muscat, CEO tal-Gozo Tourism Association, sabiex iressqilna l-preżentazzjoni tiegħu. 

IS-SUR JOSEPH MUSCAT (CEO, Gozo Tourism Association): Sinjura President, Ministru u Onorevoli nirringrazzjakom ta’ din l-istedina. Dan huwa Kumitat storiku għax huwa mekkaniżmu ieħor għar-reġjonalità tal-gżira tagħna. F’isem il-Gozo Tourism Association u s-settur turistiku Għawdxi nixtieq nesprimi s-sodisfazzjon tiegħi għat-twaqqif ta’ dan il-Kumitat. Is-suġġett tagħna ovvjament huwa l-COVID-19 u kif din il-pandemija laqtet lis-settur turistiku Għawdxi. Il-preżentazzjoni tagħna semmejnieha “The Challenge” għax din hija proprju sfida li qed inħabbtu wiċċha magħha f’dan is-seklu, sfida li nemmnu li noħorġu minnha imma rridu niffaċċjawha lkoll flimkien. 

L-effett fuq l-ekonomija kien wieħed devastanti, b’mod speċjali għas-settur turistiku Għawdxi għax l-ekonomija ta’ Għawdex tiddependi ħafna minn fuq is-settur turistiku. Huwa statistikament magħruf li 50% tal-GDP ta’ Għawdex ġej mit-turiżmu, u meta nitkellmu fuq 50%, skont l-aħħar ċifri li għandna tal-2018, ifisser mal-€270 miljun li din is-sena m’aħniex se naraw fl-ekonomija Għawdxija! L-impatt fuq it-turiżmu kien bla preċedent u qed jinħass mas-setturi kollha across the board fil-gżira Għawdxija. Il-multiplier effect tal-industrija turistika f’Għawdex huwa wieħed qawwi. It-turiżmu f’Għawdex se jintlaqat aktar milli se tintlaqat f’Malta għar-raġuni li għandna l-insularità doppja u aħna niddependu ħafna, b’mod speċjali f’dak li għandu x’jaqsam mal-aċċess għal Malta, imma mbagħad għandna ċerti vantaġġi li nsemmuhom aktar ’il quddiem. Għalina, fis-settur tat-turiżmu, is-sajf 2020 huwa kważi kkanċellat għax dan jiddependi mill-ftuħ tal-ispazji tal-ajru kemm ta’ Malta u kemm ta’ barra, jiġifieri ta’ dawk il-130 connections li kellna qabel ma ġara li ġara minħabba din il-pandemija. 

Issa ħa nidħlu ftit fuq il-COVID-19 u x’għamilna bħala assoċjazzjoni? Bħala assoċjazzjoni l-ħin kollu f’kuntatt mal-awtoritajiet fil-Gvern. Fit-23 ta’ Marzu, flimkien ma’ membri tal-Gozi Business Chamber, attendejna għal-laqgħa mal-Prim Ministru, fejn b’mod kollettiv ressaqna l-ħsibijiet tagħna u l-preokkupazzjonijiet tagħna dwar dak li kien qed jiġri, mhux biss fil-pajjiż imma anke madwar id-dinja. Bħalissa qegħdin niltaqgħu b’mod kontinwu mal-Ministru għal Għawdex, ġieli darba fil-ġimgħa u ġieli anke darbtejn, sabiex nagħmlu skambji ta’ ideat kif ukoll biex inwasslu dak li qegħdin naraw li qed jiġri kemm madwarna kif ukoll madwar id-dinja. Il-concerns tagħna, bħala Gozo Tourism Association, wassalniehom fuq livell ta’ MTA, mal-Ministru għat-Turiżmu kif ukoll permezz tal-preżenza tagħna fuq l-MCESD. 

Għandna korispondenza miftuħa u għaddejja ma’ diversi entitajiet governattivi sabiex we lobby għall-miżuri li nixtiequ naraw li jiġu introdotti fil-gżira Għawdxija sabiex intaffu l-impatt li ġabet magħha l-COVID-19. Kellna wkoll kuntatt kontinwu u assistenza, jien stess sorpriż biha, u linking-up li għamilna mal-membri tal-Gozo Tourism Association, fejn il-membri tagħna sabu lill-assoċjazzjoni bħala konfort billi jċemplulna u jistaqsu x’inhu jiġri, x’iridu jagħmlu, eċċ., u aħna naqsmu magħhom il-ħsibijiet tagħna. Tramite dan kollu, f’dwn l-aħħar seba’ ġimgħat ħriġna 55 ċirkolari lill-membri tagħna biex ngħaddulhom din l-informazzjoni kollha li kienet għaddejja dwar skemi kif ukoll miżuri. 

Ma rridx ninsa nsemmi li aħna semmajna leħinna b’mod individwali kif ukoll mal-Gozo Business Chamber dwar id-diversi skemi li ħareġ il-Gvern. L-ewwel skema ħassejna li ma kenitx ta’ vantaġġ għas-settur turistiku, imma mbagħad rajna li kien hemm żviluppi f’din l-iskema, b’mod partikolari fejn daħlet l-għajnuna tal-wage assistance. Sfortunatament, konna l-uniku lobby nazzjonali fuq livell reġjonali u dak nazzjonali, il-Gozo Business Chamber u l-Gozo Tourism Association, li ħriġna ngħidu li l-miżuri li ħabbar il-Gvern, tramite l-Malta Development Bank, ma kienu attraenti għall-ebda business u aħna skantati kif il-membri u l-imsieħba soċjali min-naħa ta’ Malta ħadd ma tkellem dwar dan! 

Bħala assoċjazzjoni kellna wkoll diversi surveys. Bħalissa għaddej survey online mal-membri tagħna rigward l-impatt tal-COVID-19 fuq l-impjiegi fis-settur turistiku. Bħala Gozo Tourism Association tlabna li jkun hemm il-waiving off tal-liċenzji għall-2020. Dan huwa bbażat fuq il-fatt li t-turiżmu f’Għawdex mhux se jopera din is-sena. Allura peress li l-liċenzji qegħdin hemmhekk biex joperaw aħna tlabna sabiex jiġu waived il-liċenzji tal-MTA, tal-REWS, ta’ Transport Malta kif ukoll tal-Lands Department. Tlabna li jkun hemm wage fund, kif imbagħad il-Gvern, wara t-tieni pakkett ta’ miżuri, ħareġ b’din il-proposta. Tlabna wkoll għad-deferral tan-National Insurance, tal-VAT u tal-Eco-Contribution. Id-deferral huwa tajjeb però d-deferral huwa ta’ kontribuzzjonijiet li s-settur turistiku bħala dħul m’għandu xejn. Tlabna wkoll refund tal-Gvern dwar il-quarintine leave li mbagħad ġiet irranġata wkoll u li jkun hemm adequate and extensive marketing campaigns għad-destinazzjoni biex jekk jista’ jkun niġu lura għan-normal mhux biss fiż-żmien qasir imma anke għal-long term. 

Ħa naraw l-effetti tal-COVID-19 fuq is-settur turistiku f’Għawdex. Lejn l-aħħar ta’ April għamilna survey online fejn kellna parteċipazzjoni ta’ 120 stabbiliment. Il-parteċipazzjoni kienet maqsuma b’dan il-mod; 25% mill-akkomodazzjoni kollettiva, jiġifieri l-lukandi, boutique hotels, B&Bs u n-non collective li huma tas-self catering, diving u trasport. U minn hemmhekk kellna stampa daqsxejn wiesa’ tas-settur turistiku kif inhuwa rappreżentat fil-gżira Għawdxija. Kien hemm diversi mistoqsijiet f’dan is-survey u waħda minnhom kienet; kif tara l-futur turistiku għall-gżira Għawdxija? 4% qalulna li jaħsbu li din il-pandemija mhijiex se taffettwa l-futur turistiku u li se jiġi lura għan-normal. Kellna kważi 13% li qalu li qegħdin jaraw li se jkun hemm xi tibdil imma din il-bidla se ġġib magħha opportunitajiet ġodda. U mbagħad kellna l-maġġoranza ta’ kważi 83% li qalulna li l-bidla li se jkollna se tkun bidla għall-agħar u li kienu qegħdin jaraw li se jkollna a bleak future. 

Mistoqsija oħra li kienet relevanti ħafna kienet din; kemm għandek reżiljenza finanzjarja jekk is-sitwazzjoni tal-COVID-19 tibqa’ tipprevali fil-pajjiż? 51% qalulna li jistgħu jibqgħu jsostnu n-negozju tagħhom sa tliet xhur, 31% qalulna sa sitt xhur filwaqt li 18% qalulna li sa disa’ xhur jistgħu jibqgħu jsostnu n-negozju tagħhom. Mistoqsija oħra kienet fuq jekk l-assistenza li ta l-Gvern kenitx suffiċjenti għall-businesses turistiċi Għawdxin. Hawnhekk kellna 17% li qalulna li din kienet tajba ħafna, 21% qalulna li kienet tajba, in-nofs qalulna li kienet ġusta u 12% qalulna li kienet insuffiċjenti. 

Bħalissa qegħdin fiż-żmien ta’ stennija. L-2020 għas-settur turistiku hija s-sena li fiha nafu li l-business mhux se jerġa’ jkun tal-livell tal-2019 sakemm jibqa’ magħluq l-ispazju tal-ajru, u allura hemm dik l-istennija. X’inhuma jagħmlu bħalissa l-istabbilimenti turistiċi tagħna? Hemm uħud li kienu għaqlin u minflok qagħdu jeqirdu daħlu fi programmi ta’ tiġdid, ta’ refurbishment u ta’ manutenzjoni. Għandna diversi stabbilimenti li taw il-leave lill-istaff. Kellna stabbilimenti lil daħlu għal reduced hours għax ovvjament m’għandhomx xogħol u kellna wkoll ir-redundancies. Imma mill-feedback li għandna r-redundancies kien aktar fil-foreign employees milli tal-lokal. Hemm oħrajn li kienu avventurużi ħafna u qegħdin jagħmlu promozzjoni u marketing tal-prodott tagħhom online u għandna oħrajn li kienu wkoll avventurużi u daħlu fi swieq ġodda għalihom. Fil-fatt għandna diversi restaurants u lukandi li qegħdin joffru takeaway services. Kellna wkoll tipi ta’ akkomodazzjoni li minflok baqgħu fuq ix-short let raw li hemm il-long let opportunities u qalbu għal dan it-tip ta’ letting. 

Bħala Gozo Tourism Association, għalkemm il-Gvern ħareġ b’diversi pakketti li taffew uħud mill-impatti li ħalliet il-COVID-19, xorta għadna nsostnu li hemm bżonn ta’ aktar miżuri sabiex nilqgħu għall-impatt li ħalliet din il-pandemija. Bħala Gozo Tourism Association aħna nemmnu li l-istabbilimenti turistiċi Għawdxin għandhom bżonn ta’ miżuri speċjali. Dan marbut mal-fatt li l-ekonomija Għawdxija hija marbuta wisq mas-settur turistiku. Is-settur turistiku jrid ikun sostnut aktar milli kien s’issa u allura jrid jinħoloq mekkaniżmu sabiex l-istabbilimenti tagħna jkomplu għaddejjin għax inkella se nispiċċaw bla settur turistiku. Jekk l-istabbilimenti privati ma jgħaddux din is-sitwazzjoni, se nispiċċaw li niġu lura għal forsi żmenijiet aktar normali u ma jkollniex lil min joffri servizz turistiku! 

Aħna nibqgħu ninsistu għall-waiving off tal-liċenzji u tal-fees tal-2020 mingħand l-MTA, l-REWS, il-Lands Department u aġenziji oħra għax, għalkemm biċċa minnhom jidhru li huma ftit, però hemm numru ieħor ta’ fees, b’mod partikolari f’dak li għandu x’jaqsam mal-iswimming pools, li jitilgħu għal eluf ta’ ewro, u eluf ta’ ewro llum huma importanti ħafna meta għandek sitwazzjoni fejn mhu qed ikollok l-ebda dħul! Hemm bżonn ta’ immediate marketing campaign għas-suq domestiku issa li kellna t-tneħħija tar-restrizzjoni tal-ivvjaġġar bejn Malta u Għawdex. Dan huwa ħsieb li qegħdin niddiskutu bħalissa mal-Ministru għal Għawdex li s-suq domestiku se jtaffi ftit mill-weġa’ li ħalliet il-COVID-19 għas-settur turistiku Għawdxi u se tgħinna wkoll għax għandna prodott li forsi bagħtu l-Bambin snin ilu, il-prodott tas-self catering jew kif nafuh ilkoll dak tal-farmhouses li minnu nnifsu għandu s-social distancing u allura hemmhekk għandna dan il-vantaġġ fuq is-settur kollettiv, fuq is-settur tal-lukandi, fejn żgur li l-Maltin se jkollhom ċerta biża’ biex jivvjaġġaw imma l-fatt li se jmorru fi proprjetà li hija esklussivament għalihom, se tagħti vantaġġ lil dan it-tip ta’ akkomodazzjoni. 

Hemm bżonn ukoll li tiġi preparata international marketing campaign li tiġi launched hekk kif jitneħħew ir-restrizzjonijiet tal-ivvjaġġar bl-ajru. Importanti wkoll li noħolqu skemi online ta’ training u retraining għall-ħaddiema li għad fadlilna fis-settur turistiku. Il-ħaddiema li għad fadlilna fis-settur turistiku rridu nibżgħu għalihom ħalli meta jerġa’ jiġi dak il-waqt li nitilqu, mhux biss insibuhom hemm imma nsibuhom ippreparati għaċ-ċirkostanzi ġodda li jista’ ikollna. Fil-propsoti tagħna li għaddejna lill-awtoritajiet hemm id-dettalji kollha, inkluż il-costings tal-upgrading tal-istabbilimenti turistiċi Għawdxin tramite għajnuna finanzjarja permezz ta’ grants u loans. Kif għedt dan biex ikun hemm l-upgrading tas-settur tal-akkomodazzjoni, lukandi, farmhouses kif ukoll ristoranti, u aktar u aktar id-diving centres. Irridu naraw li dan iż-żmien li fih m’għandniex viżitaturi barranin nużawh biex issir il-maintenance, il-cleaning u l-upgrading ta’ Għawdex għax bħalissa ma noħolqux daqshekk inkonvenjent. Però dan huwa żmien fejn kulħadd irid jagħmel il-biċċa tiegħu u din għalina hija opportunità. 

Il-futur jista’ jkun wieħed inċert u jista’ jkun wieħed imdallam, però rridu nħarsu lejh b’ottimiżmu. Żbaljajna matul iż-żmien. Il-Gozo Tourism Association kienet minn dejjem tippriedka li we are putting all our eggs in one basket! Aħna konna persważi li t-turiżmu, llum jew għada, se jinżel, mhux b’dan il-livell imma fit-turiżmu nafu li hemm ċirku. Din id-darba ġiet pandemija li qerdet mhux it-turiżmu biss imma qerdet ħafna aktar affarijiet u forsi wieħed mill-iżbalji li saru matul is-sniun kien proprju dak li ma konniex kapaċi niddiversifikaw l-ekonomija Għawdxija u minflok ħallejnieha dipendenti wisq fuq it-turiżmu. Din is-sitwazzjoni tal-lum għandna neħduha bħala tagħlima. Intom il-politiċi tridu tpoġġu raskom flimkien u rridu naħdmu sabiex noħolqu xogħol li ma tantx ikun marbut mas-settur turistiku. Ma jfissirx li Għawdex ma jibqax destinazzjoni turistika, far from it, anzi aħna kburin b’dan, però rajna li meta weġġa’ t-turiżmu weġġgħet il-gżira kollha! Irridu naraw ukoll aktar investiment fid-digital connectivity fil-gżira Għawdxija għax dawn is-seba’ ġimgħat għallmuna li sar ħafna xogħol kemm mill-Maltin li għandhom proprjetà f’Għawdex kif ukoll mill-Għawdxin stess li ħadmu mill-gżira Għawdxija. U allura din l-esperjenza għallmitna li nistgħu nissuperawha jekk ikollna konnettività diġitali tajba. 

Dan li se ngħid issa huwa importanti – hawnhekk għandna wkoll iċ-Chairperson tal-MTA - u xtaqt li dan il-messaġġ ngħaddih lill-Professur Gauci. Hawnhekk qiegħed nirriferi għal sett ta’ linji gwida li s-settur turistiku, issa li ftaħna, għal Għawdex qiegħed jitlob bil-ħniena għalihom! Il-mistoqsijiet qegħdin jidħlu ta’ kuljum mingħand l-istabbilimenti dwar x’iridu jagħmlu; iridux jiffumigaw id-dar, iridux ibiddlu l-linen, il-kamra tal-lukanda kemm se jħalluha vojta wara li joħroġ xi ħadd, eċċ, eċċ! Hemm biżibilju ta’ mistoqsijiet li s-settur turistiku qiegħed jistaqsi u ma nistgħux nagħtuh risposta! Issa li Għawdex fetaħ il-bibien tiegħu għas-suq domestiku, dawn il-mistoqsijiet iridu jiġu mwieġba. Irridu nagħtu direzzjoni ċara lis-settur turistiku. Lilna s-settur turistiku għallimna ħaġa f’din il-pandemija, li ħafna jippontaw subgħajhom lejn l-investitur fit-turiżmu bħala persuna greedy. Dan mhuwiex minnu, anzi l-investitur turistiku llum qed jara s-saħħa l-ewwel. Huwa mħasseb dwar is-saħħa tiegħu nnifsu, dwar is-saħħa tal-ħaddiema tiegħu u tal-mistednin li jkollu għandu. Hawnhekk nitlob lill-awtoritajiet biex kemm jista’ jkun malajr joħorġu sett ta’ linji gwida dwar x’għandu jsir. Għandna stabbilimenti li lesti li jinvestu fi fumigation li tiswa bejn €300 u €400 għal kull dar li għandna imma ma jistax ikun li wara kull change li jkollok fl-akkomodazzjoni tagħmel dan il-proċess! Nerġa’ ngħid li hawnhekk irridu direzzjoni. 

Irridu nibdlu wkoll il-profil tal-guests tagħna għax Għawdex kien magħruf għal profil ta’ guest li huwa anzjan, u issa jekk se nibqgħu ma nsibux il-vaċċin għal din il-pandemija,  l-anzjan mhux se jiġi aktar għax mhux se jkollu l-opportunità li jivvjaġġa minħabba li huwa meqjus bħala vulnerabbli. U għalhekk hawnhekk se nweġġgħu wkoll. Mela rridu nibdlu l-profil tal-guests tagħna. Irridu mmorru għal guest li huwa aktar żagħżugħ. Issa kif nistgħu nagħmluh dan? Irridu noffru u noħolqu niċeċ ġodda ma’ dawk li diġà għandna. L-avventura, l-attività, l-isports u l-well being huma kollha importanti għax anke l-kalendarju kulturali, li matul dawn l-aħħar snin ġie introdott f’Għawdex u li kien tant b’saħħtu u li bih konna nirreklamaw il-gżira, lanqas nistgħu nagħmluh aktar u allura rridu noħolqu attrazzjoni li biha nattiraw il-Maltin. 

Niċċa partikolari f’Għawdex huwa d-diving. Irridu nkunu kapaċi li d-diving inbigħuh lis-suq lokali. Jekk mhux se nkunu kapaċi nagħmlu dan u allura d-diving ma jkollux klijenti Maltin, mela għal din is-sena mhu se jkollu l-ebda business! Irridu nimmiraw ukoll għal dawk il-klijenti li kellna matul is-snin u li nsejħulhom repeaters. Fil-fatt Għawdex kellu kważi 40% tal-guests tiegħu li kienu repeaters. U l-aħħar ħaġa li rrid insemmi hija l-United Nations World Tourism Organisation recommendation, fejn ir-response tagħna għal din iċ-challenge li bdejna bih irid ikun wieħed kalm, konsistenti imma wkoll kollettiv. It-turiżmu għad jerġa’ jiġi lura biex jgħinna bħala komunità Għawdxija. Nirringrazzjakom u ngħaddilkom kopja ta’ din il-preżentazzjoni:

Powerpoint presentation intitolata “The Challenge – Let’s face it together”.
IĊ-CHAIRPERSON: Grazzi. Naħseb li s-suġġerimenti li għadek kemm għamilt sabiex ikun hemm linji gwida se nkunu qegħdin ngħadduhom b’mod immedjat lil Prof.  Charmaine Gauci tramite s-Segretarja tal-Kumitat biex ikollna sett ta’ linji gwida kif qed jiġi rrakkomandat mill-Gozo Tourism Association. 

Ngħaddu issa għall-preżentazzjoni min-naħa ta’ Steward Healthcare u nistieden lil Dr Nadine Delicata sabiex tressqilna l-preżentazzjoni tagħha. 

ONOR. CHRIS SAID: Sinjura President, naħseb li qed naqblu li llum inħallu l-preżentazzjonijiet isiru u mbagħad il-mistoqsijiet u d-diskussjoni fuqhom titkompla ...  

IĊ-CHAIRPERSON: Nistgħu nagħmluhom wara u hawnhekk se nantiċipa xi ħaġa li kont se nsemmi fl-aħħar. Qiegħda nitkellem mal-Iskrivan tal-Kamra sabiex ikollna l-possibilità li nagħmlu wkoll xi seduti Għawdex. Kont se nħalliha għall-aħħar biex jekk ikollna l-preżentazzjonijiet imma ma jkollniex ħin għall-mistoqsijiet inkunu nistgħu nagħmlu laqgħa f’Għawdex biex il-mistednin tagħna ma jkollhomx għalfejn jerġgħu jinżlu Malta. Però importanti li l-mistednin li għandna llum ikunu ġew hawnhekk u ressqu l-preżentazzjoni tagħhom ħalli nkunu nistgħu mmexxu bid-diskussjoni wara. 

ONOR. CHRIS SAID: Sinjura President, minn hawn u ftit tal-minuti oħra se nitlob li niġi skużat għal ftit għax irrid nintervjeni fil-Plenarja fuq il-liġi tal-koabitazzjoni. 

IĊ-CHAIRPERSON: Skużat minn issa. Insejjaħ lil Dr Delicata. 

DR NADINE DELICATA (Direttur Eżekuttiv u President ta’ Steward Health Care Malta): Sinjura President, ningħaqad mal-kelliema ta’ qabli sabiex nuri l-apprezzament tiegħi għal din l-istedina u nħossni onorata li bħala tabiba Għawdxija, speċjalizzata fis-saħħa pubblika, qiegħda hawnhekk sabiex nagħti rendikont lil dan il-Kumitat dwar il-preparazzjoni jew il-preparedness li saret fl-Isptar Ġenerali ta’ Għawdex minħabba l-pandemija tal-COVID-19. Nenfasizza li mill-bidu nett, hekk kif faqqgħet il-pandemija, Steward Malta ħadmet id f’id mal-Gvern Malti, mal-awtoritajiet tas-Saħħa, mas-Supretendent tas-Saħħa Pubblika, mal-kollegi tagħna fl-Isptar Mater Dei kif ukoll mal-Ministeru għal Għawdex. U minn hawnhekk nixtieq nirringrazzja lill-Ministru għall-koperazzjoni sħiħa li sibna u lill-istakeholders l-oħra kollha, bħall-Gozo Channel, il-Queen Mary University u l-Iskola Medika ta’ Barts sabiex niżguraw li l-Isptar ta’ Għawdex jitħejja bl-aħjar mod possibbli.

Hawnhekk se nagħti deskrizzjoni tal-isptar u tal-istatistika ta’ sodod li kellu l-isptar qabel faqqgħet il-pandemija. Bħala sodod tal-ITU kellu sebgħa, bħala sodod għall-kura akuta kellu 104, jiġifieri għal dawk li daħlu l-isptar ħadu l-kura u reġgħu telqu lura d-dar wara ftit ġranet, u sodod għal-long term care kellu 161, jiġifieri għal xi anzjan jew għal xi ħadd li għandu bżonn long stay. Issa se nitkellem fuq kemm żdiedet din il-kapaċità. Mill-bidu nett ħdimna mal-Ministeru għas-Saħħa u mat-tim tal-Prof. Gauci sabiex nagħmlu dak li nsejħulu l-predictive modelling. Ilkoll smajna bil-kurvaturi u fuq il-flattening the curve. Dan kien jinvolvi li aħna nħarsu kemm lejn dak li seta’ kien il-best case scenario għall-gżira ta’ Għawdex - at that point in time konna qed naraw x’qed jiġri l-Italja - u lejn the worst case scenario. Kif kien jgħid il-Ministru għas-Saħħa aħna riedna li ma jkollniex tsunami imma jkollna xmara li tħalli s-sistema tas-saħħa u l-isptar ta’ Għawdex, f’dan il-każ, ilaħħaq ma’ dak kollu li seta’ jiġri f’Għawdex. 

Il-Gvern talabna sabiex inħejju 120 sodda għall-kura tal-pazjenti bil-COVID-19, li minnhom 15 kellhom ikunu sodod tal-ITU. Hawnhekk nixtieq nippreċiża li dawn il-15-il sodda kellhom ikunu over and above s-seba’ sodod tal-ITU li kienu diġà jeżistu fl-isptar. Mela b’kollox għandek total ta’ 22 sodda u 105 għall-kura akuta tal-COVID-19. Bħala Steward Malta aħna nifformaw parti minn Steward Internatioanl u l-parent company tagħna, li qiegħda l-Amerika u tmexxi 35 sptar hemmhekk, kienu qegħdin jagħmlu l-predictive modelling tagħhom ukoll u aħna ħadna azzjoni sabiex we err on the side of caution. Jiġifieri konna aktar prudenti minn dak li talabna li nagħmlu l-Gvern Malti. 

Fl-islide li jmiss se nuri l-curves li konna niddiskutu mal-Ministeru għas-Saħħa. Issa dawn huma biss eżempji u din id-diskussjoni kienet qed issir b’mod regolari hekk kif kienet qed tevolvi s-sitwazzjoni tal-pandemija. Il-kurvatura li hija ppuntata turi l-worst case scenario, li ovvjament il-pajjiż, permmezz ta’ interventi mid-Dipartiment tas-Saħħa Pubblika, kien qed jipprova jwitti kemm jista’ jkun. Però ma jfissirx li ma ridniex nieħdu l-preparamenti meħtieġa għax ma konniex nafu x’se jiġri biex nindirizzaw il-worst case scenario. U f’dak il-każ, Steward, il-parent company tagħna, tatna parir li nippreparaw aktar sodod minn dak li talabna l-Gvern Malti. B’hekk għamilna l-investiment neċessarju biex is-sodod tal-ITU għall-COVID-19 jitilgħu sa 25 sodda u għall-kura akuta marbuta mal-COVID-19 is-sodod jitilgħu sa123. Dan in addition tas-sodod akuti li hemm fl-isptar li jridu jibqgħu jieħdu ħsieb pazjenti li għandhom bżonn xi tip ta’ kura oħra. 

Bħala mudell imxejna fuq dak li ppreparat il-parent company, jiġifieri mudell li jesiġi l-iżolament tal-pazjenti bil-COVID-19 f’ambjent li huwa addattat għal din il-kura. Dan il-mudell serva għal żewġ għanijiet importanti. L-ewwel li Steward tkun tista’ tiddedika aħjar ir-riżorsi meħtieġa għall-pazjenti bil-COVID-19, b’ambjent u tagħmir addattat kif ukoll biex nipproteġu lill-istaff. It-tieni li jippermetti lill-isptar sabiex ikompli jieħu ħsieb pazjenti oħra li huma morda u li m’għandhomx il-COVID-19 u li lil dawn ma nesponuhomx għall-COVID-19. Fl-isptar ta’ Għawdex dan kien jeħtieġ tibdil infrastrutturali sinifikanti, fosthom li kull sodda bil-COVID-19 jew kull area li tieħu ħsieb il-COVID-19 kellha bżonn żieda f’punti għall-ossiġnu, f’punti għall-vakuum u mezzi ta’ komunikazzjoni u sorveljanza ta’ pazjenti b’mod diġitali, kif ukoll sistemi ta’ ventilazzjoni speċjalizzata. 

Imxejna id f’id mad-Dipartiment tas-Saħħa sabiex irrestrinġejna l-aċċess tal-viżitaturi fl-isptar, b’mod partikolari għall-pazjenti vulnerabbli. Dawn ħadna ħsieb li s-swali tal-anzjani jinxtraw tablets jew devices oħra sabiex inkunu nistgħu ninkoraġġixxu l-komunikazzjoni bejn il-qraba u l-pazjenti b’mod virtwali u b’hekk ikunu jistgħu jaraw lill-qraba tagħhom waqt li qegħdin ikellmuhom. Bħala servizzi mxejna id f’id mad-Dipartiment tas-Saħħa sabiex inwaqqfu l-outpatient clinics li ma kenux urġenti. Waqqafna wkoll il-kirurġija li ma kenitx urġenti jew li ma kenitx marbuta mal-kanċer. Irrid ngħid li għalkemm twaqqfu dawn is-servizzi, sabiex il-pazjenti kemm jista’ jkun ma nressquhomx lejn l-isptar, baqgħet għaddejja ħafna ħidma minn wara l-kwinti u l-appuntamenti kollha li kienu skedati għall-outpatients, il-files kollha telgħu għand l-ispeċjalisti relevanti. L-ispeċjalisti jaraw il-file, iċemplu lill-pazjenti tagħhom u jikkonfermaw magħhom jekk humiex f’kondizzjoni ta’ saħħa tajba. U fejn ikun hemm xi problemi jingħataw pariri minn fuq it-telephone, dejjem jekk ikun sigur li dan isir, u jekk ikun hemm il-ħtieġa ta’ testijiet tad-demm jitħejjew il-karti u l-pazjent jingħata appuntament. Imbagħad ir-riżultati jiġu segwiti u jingħataw risposta bit-telephone. Fejn tinħass il-ħtieġa li l-pazjent jiġi l-isptar, dan jiġi mgħajjat biex imur l-isptar.  

Bħala staff ħadna ħsieb li jsir it-taħriġ f’dak li għandu x’jaqsam mal-infection control measures u l-COVID-19, f’dak kollu li għandu x’jaqsam ma’ lbies protettiv għandu jintlibes f’sitwazzjonijiet diversi. Ħadna ħsieb ukoll sabiex inħarrġu l-istaff li mhuiwex tal-ITU biex ikun jista’ jagħti appoġġ lill-kollegi tagħhom tal-ITU peress li kien hemm il-pjanijiet li tiżdied il-capacity tal-ITU, kif jintlibes u jitneżża’ l-ilbies protettiv u l-aspetti varji tal-COVID-19 preparedness fuq bażi regolari. Fil-fatt dan it-taħriġ għadu għaddej. Dak l-istaff li ma kienx kritiku jew inkella li kellu sitwazzjonijiet ta’ vulnerabilità, kemm hu personali jew inkella xi ħadd minn tad-dar, ġie inkoraġġit u appoġġjat sabiex jaħdem mid-dar safejn kien possibbli. U dak l-istaff li ġie espost għall-COVID-19 jew li minħabba raġunijiet ta’ kwarantina ma xtaqx jerġa’ lura d-dar, ġie pprovdut b’akkomodazzjoni alternattiva. 

Kien hemm bżonn ukoll li jinbidel l-operat u allura tfasslu ħafna protokolli bbażati fuq linji gwida maħruġin mill-Għaqda Dinjija tas-Saħħa kif ukoll mill-ECDC li huwa l-European Centre for Disease Prevention and Control, b’kollaborazzjoni sħiħa mal-Isptar Mater Dei, mad-Dipartiment tal-Infection Control, Anesteżija, Critical Care u Emerġenza. Ħadna kull aspett tal-patient  journey fl-isptar minn qabel ma jidħol l-isptar sakemm idum l-isptar, sakemm ikollu bżonn li jiġi referut band’oħra, u ħadna ħsieb ukoll li jkun hemm protokolli li jħarsu kemm il-pazjent bil-COVID-19, kemm il-pazjent li m’għandux COVID-19 ħalli ma nesponuhx għal dan il-virus, kif ukoll li nipproteġu lill-istaff. 

Fost dawn jinkludu l-pre-hospital management u l-patient transfer, protokolli fl-emerġenza kemm għall-adulti kif ukoll għat-tfal minħabba n-nies lil jakkompanjawhom, kif nagħmlu l-handling tas-samples tad-demm b’mod sigur u kif nittrasportaw dawn is-samples, il-flow ta’ pazjenti li jinsabu pożittivi u kif se nieħdu ħsieb tajjeb tagħhom fl-isptar, kura fl-ITU kemm għal dak li għandu l-COVID-19 kif ukoll għall-oħrajn, kura fl-oftalmoloġija, fl-operating theatre u fid-delivery ward. Mela jekk xi ħadd jidħol biex iwelled irridu nserrħulu rasu li l-isptar huwa safe u mhux se nesponuh jew lit-tarbija tiegħu. Għamilna proċeduri għall-imaging biex isiru testijiet tas-CT Scan u chest X-Ray b’mod sigur, proċeduri għal kif se nimmaniġġjaw lil dawk il-persuni li sfortunatament iħalluna, proċeduri għad-dialysis, fejn għandna ħafna nies li jidħlu l-isptar b’mod regolari għad-dialysis, u ħafna oħrajn. Kif spjegajt dan kien jeħtieġ retrofitting jew alterazzjonijiet fl-isptar, fil-laboratorju, fl-operating theatre u fid-delivery rooms biex inkunu nistgħu niffaċilitaw dawn il-protokolli. 

Kif qalet il-Professur Gauci, kien hemm an escalation plan jew a contingency plan maqsuma f’fażijiet u li nħadmet id f’id mad-Dipartiment tas-Saħħa. L-ewwel fażi kienet li d-Dipartiment xtaq li kwalunkwe każ ta’ COVID-19, anke dak f’Għawdex, jiġi mibgħut fl-Isptar Mater Dei. Ta’ min jippreċiża li mill-isptar ta’ Għawdex ma ntbagħat ħadd Mater Dei. L-unika pazjenta Għawdxija li ġiet trasferita għall-Isptar Mater Dei kienet mill-komunità, u dan sar dejjem at the request of the Ministry of Health. Pazjenti li jiġu kkonfermati pożittivi imma li huma fi stat tajjeb ta’ saħħa jistgħu jibqgħu d-dar u jiġu segwiti mid-Dipartimenti jew tal-Kura Primarja jew tas-Saħħa Pubblika. Fit-tieni fażi ħadna ħsieb li d-day care unit tiġi konvertita f’infectious diseases unit u din ġiet mgħammra biex isservi bħala ward speċjalizzata għall-mard infettiv u li tista’ tospita fiha 31 pazjent tal-COVID. 

Is-Sala tal-Ortopedija ġiet refitted bħala COVID-19 ITU, li huwa separat mill-ITU normali. Fil-bidu bdejna b’erba’ sodod u llum żidna għaxar ventilators biex b’hekk għandna 14-il sodda. Qegħdin nistennew ukoll equipment, ventilators u monitors oħrajn biex l-isptar ikollu l-kapaċita li jtella’ is-sodod tal-ITU għall-COVID-19 sa massimu ta’ 25. Dawn dejjem separati mis-sodod tal-ITU normali. Fil-fatt din kienet il-kapaċità li xtaqna li l-gżira ta’ Għawdex ikollha u hija waħda mill-ogħla kapaċitajiet fid-dinja! Mill-istatistiċi ta’ Forbes, l-Istati Uniti għandha l-ogħla rata ta’ ICU beds per capita, u din għandha 35 sodda per 100,000 population. Issa Għawdex, b’din il-kapaċità, se jkollu aktar minn 60 sodda tal-ITU per 100,000 population! Rajna x’kien qed jiġri l-Italja u ma ridniex li s-sistema tas-saħħa tagħna tiġi overwhelmed in any way, u b’hekk imxejna b’mod prudenti ħafna. Importanti li nserrħu ras in-nies hemm barra fuq dawn l-affarijiet. 

Fit-tielet fażi ġew identifikati 80 sodda oħra, u bi ftehim mal-Ministeru għas-Saħħa u mal-Ministeru għal Għawdex, ġew rilokati l-pazjenti fir-Residenza ta’ Sant’Anna. Dan sar għal żewġ għanijiet; l-ewwel biex nipproteġu lil din il-popolazzjoni vulnerabbli u t-tieni biex tkun tista’ issir l-addattazzjoni u l-infrastructural alterations li kien hemm bżonn fir-residenza Sant’Anna biex tkun tista’ tieħu s-sodod għall-COVID-19. Ħadna ħsieb ukoll li l-iskola medika ta’ Barts tiġi integrata fl-operat tal-Isptar Ġenerali. Hawnhekk qed naraw ftit ritratti tal-COVID-19 ITU li, kif għedt, jista’ jieħu sa 25 sodda bil-ventilator. Huwa fully negative pressured u għandek ħafna air changes li huma importanti biex ikollok tibdil tal-ajru kontinwu. Hawnhekk irrid ngħid ukoll li n-negative pressure u l-air changes m’għamilniehomx biss fl-ITU biss imma fi kwalunkwe area oħra tal-COVID-19 li hija over and above l-basic requirements. Kif għedt, żiedna n-numru ta’ ventilators u hawnhekk nirringrazzja lil Steward, il-parent company tagħna, li wżat is-supply chain power tagħha fi żmien fejn kien hawn international shortage kbir għall-ventilators madwar id-dinja kollha. B’hekk qbżina l-queue u Għawdex seta’ jieħu ventilators ta’ marka tajba, ventilators li ħdimna bihom qabel u li allura l-istaff tagħna kien familjari magħhom. U b’hekk we are well equipped. 

Fi kwalunkwe COVID-19 area hemm dak li jissejjaħ clean area fuq barra u l-contaminated area fuq ġewwa, bid-donning and doffing area in between. Din hija area speċjalizzata fejn l-istaff ikun jista’ jilbes jew jinża’ l-ilbies protettiv tiegħu. Il-ħsieb hu li b’sistemi ta’ audiovisual support, li qed naraw fir-ritratt hawn isfel, ikun hemm sistema ta’ remote monitoring kemm tal-pazjent kif ukoll tal-istaff, jiġifieri t-tim ta’ barra jkun qiegħed jappoġġja lit-tim ta’ ġewwa biex kemm jista’ jkun it-tim ta’ ġewwa ma jkollux għalfejn jidħol u joħroġ bla bżonn. Dan għaliex nafu li d-donning u d-doffing tal-ilbies protettiv, speċjalment meta tneħħiha fiha r-riskji tagħha, u allura ħadna ħsieb biex ladarba l-istaff daħal hemm ġew, ma jkollux għalfejn joħroġ imma jiġi appoġġjat mill-istaff li qiegħed fuq barra. Dawn jaħdmu wkoll bix-shift, jiġifieri ta’ barra jidħlu ġewwa u viċiversa biex kulħadd ikun jista’ jistrieħ mill-ilbies protettiv. This is fully compliant mal-infection control requirements kemm tal-Għaqda Dinjija tas-Saħħa kif ukoll tal-ECDC. Fuq l-ilbies protettiv diġà tkellimt u dwar dan hemm infection control policy mill-Isptar Mater Dei li nimxu eżatt magħha. Din tiġi riveduta b’mod regolari and we make sure that we follow the same protocol. 

Bħalissa qegħdin fir-raba’ fażi, jiġifieri qegħdin nirranġaw id-Dipartiment li kien tal-Outpatients biex f’każ li jkollna bżonn nisseparaw il-flow tal-Emerġenza f’COVID-19 ED, jiġifieri jkollna emerġenza għall-COVID-19 li tkun separata mill-Emerġenza normali. U għalhekk ħadna ħsieb li jsir it-tibdil infrastrutturali meħtieġ fl-Outpatients biex at a moment’s notice dan ikun jista’ jintuża bħala Emerġenza għall-COVID-19. Ix-xogħol infrastrutturali diġà lest u t-target completion date hija nofs Mejju għax qed nistennew li jasal l-aħħar equipment. Jalla ma niġux bżonn dawn il-preparamenti kollha, però kif qalet Prof. Gauci, ma nafux fejn se teħodna t-tieni mewġa u kif se tolqotna. Għaddej ukoll ix-xogħol fuq ir-residenza ta’ Sant’Anna bix-xogħol infrastrutturali biex inżidu n-numru ta’ oxygen vacuum points, negative pressure systems, air change systems and remote monitoring and support. L-istess, it-target completion date hija t-tielet ġimgħa ta’ Mejju. Apparti minn hekk qed isir xogħol preparatorju biex Għawdex, għall-ewwel darba, ikollu a liquid oxygen installation. It-target completion date tiegħu hija l-aħħar ta’ Mejju. 

Kif qalet Prof. Gauci, bħalissa għaddejjin bit-transition team, jiġifieri qegħdin f’fażi fejn għandna teams apposta, kemm fl-Isptar Mater Dei kif ukoll fl-Isptar Ġenerali ta’ Għawdex, li qed jaħdmu flimkien biex jaraw ftit ftit kif se nibqgħu geared għall-COVID-19 jekk ikollna wave oħra. Però rridu ftit ftit nerġgħu nibdew ix-xogħol normali tal-isptar. Dan qed nagħmluh id f’id mad-Dipartiment tas-Saħħa u qegħdin nimxu paripassu magħhom. Hawnhekk nista’ nuri wkoll l-integrazzjoni tal-iskola medika ta’ Barts, li permezz tagħha stajna nibqgħu noffru s-servizzi relatati mal-chemotherapy u mal-cancer. Il-pazjenti li jagħmlu użu minn dan il-unit għandhom entratura separata għaliex nafu li dawn ikollhom l-immune system tagħhom baxxa ħafna u allura kemm jista’ ikun nipprovaw inżommuhom separati mill-flow tal-pazjenti normali. Barts jospita wkoll il-kliniċi tal-Outpatients, is-servizzi tat-testijiet tad-demm, l-uffiċċji għat-tobba, l-uffiċċji għat-team amministrattiv kif ukoll it-training rooms, meeting rooms u storage.  Ħadna ħsieb li l-air ambulance tiġi upgraded, jiġifieri we upgraded il-helicopter li kellna u issa għandna żewġ helicopters tal-Mudell EC135 … 

IĊ-CHAIRPERSON: Dr Delicata, qed jgħidulna li l-microphone qiegħed mute. Nistgħu niċċekkjaw ftit, jekk jogħġbok? Naħseb aħjar terġa’ tirrepeti l-aħħar biċċa li kont qed tgħid. 

DR NADINE DELICATA: Bħalissa ninsabu fir-raba’ fażi fejn għaddej xogħol fl-Outpatients Department tal-Isptar Ġenerali ta’ Għawdex sabiex jiġi kkonvertit f’emerġenza għall-COVID-19. Dan qed nagħmluh għal li jista’ jkun ikollna nisseparaw il-flow tal-Emerġenza f’dik li hija COVID-19 u f’dik li hija non-COVID-19. Se nkunu qegħdin inżidu n-numru ta’ bays. Fil-fatt bħalissa fl-Emerġenza normali għandna seba’ bays u dawn se nżiduhom bi 15 oħra biex b’hekk inkunu nistgħu nilqgħu 23 ruħ fl-Emerġenza. Jalla ma jkollniex bżonnhom imma ħassejna l-bżonn li dan nagħmluh għal li jista’ jkun. Dan ix-xogħol infrastrutturali huwa lest u t-target completion date hija nofs Mejju għax qed nistennew li jasal l-aħħar equipment. Bħalissa għaddej ukoll xogħol fir-residenza Sant’Anna biex jiġi retrofitted għall-kura tal-COVID-19, jiġifieri jrid isir xogħol infrastrutturali biex jiżdiedu n-numri ta’ points għall-oxygen, għall-vacuum, għall-istallazzjoni ta’ negative pressure systems, filter systems u biex ikollna aktar air changes biex indawru l-arja aktar malajr u remote monitoring and support. It-target completion date ta’ dawn hija t-tielet ġimgħa ta’ Mejju. Għaddej ukoll ix-xogħol biex Għawdex, għall-ewwel darba, ikollu ħażna ta’ liquid oxygen on site u t-target completion date tiegħu hija fl-aħħar ta’ Mejju. 

Kif qalet Prof. Gauci, għandna transit team li ġie mwaqqaf apposta u li qiegħed jaħdem id f’id mal-istess team li ġie mwaqqaf fl-Isptar Mater Dei. U dan sar biex nibqgħu geared għall-COVID-19 għax ma nafux jekk hux se jkollna s-second wave u fejn se teħodna. Għalhekk importanti li nibqgħu alert and vigilant ħalli nkunu nistgħu nindirizzaw dak kollu li we have to cope with u fl-istess ħin nerġgħu nibdew inżidu ftit ftit ix-xogħol li ġie sospiż minħabba din il-pandemija. 

Hawnhekk qed naraw l-integrazzjoni tal-iskola medika ta’ Barts fl-operat tal-isptar. Ħadna ħsieb li l-clinical skills area ta’ Barts tintuża għall-chemotherapy u għall-cancer related services peress li din għandha entratura separata u allura din il-popolazzjoni li hija aktar vulnerabbli – minħabba li għandha s-sistema tal-immunità tagħha daqsxejn aktar dgħajfa - għandha entratura oħra biex tkun separata mill-flow tal-pazjenti l-oħra. L-iskola ta’ Barts qed tospita wkoll il-clinics  tal-outpatients, il-bleeding room jew fejn jittieħdu t-testijiet tad-demm, l-uffiċċji tat-tobba, l-uffiċċji tal-amministrazzjoni, it-training rooms, il-meeting rooms u l-ħażna tat-tagħmir speċjalizzat. 

Sar upgrade tal-air ambulance, fejn minflok il-helicopter li kellna ġibna żewġ helicopters tal-mudell EC135, li huwa industry standard għal air ambulance. Dawn qegħdin in place u bdew jaħdmu mid-19 ta’ Marzu. Dan jiżgura li jkollna backup tat-tieni helicopter peress li nafu li helicopter ikollu bżonn ħafna maintenance u allura b’hekk qed niżguraw li dejjem ikun hemm helicopter available. 

Bħala ossiġnu biddilna l-main panels tal-oxygen, żidna l-oxygen cylinder capacity għaliex nafu li, sfortuantament, il-Coronavirus jaffettwa b’mod partikolari s-sistema respiratorja u allura konna qegħdin nantiċipaw li jkollna bżonn domanda akbar ta’ ossiġnu. Għalhekk żidna l-kapaċità b’aktar minn 100 ċilindru u żgurajna, flimkien mas-supplier u mas-support kontinwu tal-Gozo Channel, li jkollna turn-around time malajr ħafna. Fil-fatt il-Gozo Channel offritilna s-servizz ta’ standby as required biex inkunu nistgħu nieħdu ċ-ċilindri vojta u nġibu l-mimlijin. Biddilna l-kompressuri tal-vacuum biex inżidu l-kapaċità però ħadna ħsieb ukoll li Għawdex ikollu liquid oxygen tank. Dan huwa riżerva ta’ ossiġnu biex b’hekk ma nkunux niddependu biss fuq iċ-ċilindri ż-żgħar. Huwa maħsub li dan jiġi delivered fl-aħħar ta’ Mejju. 

Bħala parent company, Steward kontinwament tatna s-sostenn tagħha, jiġifieri ma ġie ddubitat xejn minn dak li tlabna, anzi nista’ ngħid li sibt support totali. Ġew identifikati l-gaps fis-settur lokali li huma constantly monitored u se nerġa’ nelenkahom malajr. Dawn huma l-kapaċità tas-sodod li, kif diġà spjegajt, dawn nistgħu ntellgħuhom għal 25 sodda bil-ventilatur in addition mal-ITU normali ta’ seba’ sodod. Diġà għedt li dan huwa wieħed mill-akbar ICU ratios per population fid-dinja. In-numru ta’ sodod mhux ITU jistgħu jitilgħu għal 123. 

Minn hawnhekk nixtieq nirringrazzjahom ukoll tal-għajnuna li tawna sabiex stajna nġibu l-ventilators u l-monitors fi żmien ta’ shortage internazzjonali. Bħala PPEs ipprovdejna scrubs, masks, visors, coveralls and gowns lill-impjegati kollha u dan dejjem skont is-setting partikolari. Mhux il-PPEs kollha jintlibsu f’kull setting u Steward offriet ukoll il-backup jekk niġu daharna mal-ħajt li tipprovdilna aktar ilbies protettiv. 

Bħala staff ħadna ħsieb li nżidu n-numru tat-tobba, tan-nurses u tal-carers. Hawnhekk irrid nitkellem ukoll fuq il-mudell innovattiv tal-EITU li joffri Steward. Dan ifisser li l-ispeċjalisti tagħna, li qegħdin fl-ITU f’Għawdex, għandhom il-kapaċità – permezz tal-investiment li sar – li jkunu jistgħu jiddiskutu l-findings ta’ dak il-pazjent b’mod live ma’ kollegi tagħhom f’ICU fl-Amerika, fil-parent company ta’ Steward. Dan huwa ta’ serħan il-moħħ kbir għax rajna dak li ġara fl-Italja fejn, sfortunatament, ħafna minn dawk l-ispeċjalisti ġew esposti għall-COVID-19 huma stess u kellhom jibqgħu d-dar sabiex jirkupraw. Għalhekk ħadna ħsieb biex jekk aħna, allaħares qatt, jonqsilna n-numru tal-ispeċjalisti, ikollna dan is-support b’mod remot imma b’mod live ma’ Steward fl-Amerika. 

Saret mistoqsija fuq ir-raġuni għaliex ma nagħmlux it-testijiet f’Għawdex. Aħna offrejna li nagħmlu t-testijiet Għawdex imma din kienet deċiżjoni tal-Ministeru għas-Saħħa, li xtaq li t-testijiet kollha jibqgħu jsiru Malta. Offrewlna a very rapid turn-around system, jiġifieri nidħlu ma’ kull batch li jmiss u ma kien hemm l-ebda dewmien bejn it-testijiet minn Għawdex u dawk minn Malta. Anzi offrewlna runs extra jekk nidentifikaw xi dewmien imma dan ma seħħx. 

Qabel nagħlaq nixtieq nirringrazzja lill-istakeholders kollha. Dan kien eżempju pur ta’ kif għandu jitħaddem partnership. Ħdimna lkoll flimkien biex niżguraw is-saħħa tal-pazjenti tagħna, biex niżguraw li l-isptar ikun ippreparat u biex nipproteġu lill-istaff tagħna. 

Sinjura President, nirringrazzjakom u ngħaddilkom din il-preżentazzjoni:

Powerpoint presentation intitolata “COVID-19 Preparedness – Gozo General Hospital”.

IĊ-CHAIRPERSON: Dr Delicata, nirringrazzjak kemm tal-preżentazzjoni tiegħek kif ukoll tal-ħidma kontinwa, mhux biss f’din il-pandemija imma matul il-ħidma kollha tiegħek. Grazzi.

Issa nistieden lil Dr Gavin Gulia, Chairman tal-Awtorità Maltija għat-Turiżmu, sabiex iressqilna l-aħħar preżentazzjoni qabel ma nikkonkludu l-laqgħa tal-lum.  

DR GAVIN GULIA (Chairman tal-Awtoritá Maltija għat-Turiżmu): Sinjura President, Ministri, Onorevoli Membri, nirringrazzjakom ta’ din l-istedina. Huwa pjaċir u unur għalija li qed nagħmel din il-preżentazzjoni f’isem l-Awtorità Maltija għat-Turiżmu. Nixtieq nibda b’nota pożittiva u ta’ inkoraġġiment għax it-turiżmu, għalkemm huwa settur vulnerabbli, huwa wkoll settur reżiljenti. Għaddejna minn bosta ċikli u għaddejna minn bosta kriżijiet fl-imgħoddi; il-Gwerra tal-Iraq, il-kriżi finanzjajra fl-2009, eċċ., u kollha kienu ħallew l-impatt tagħhom, però l-industrija tant hija reżiljenti li mal-ewwel irnexxielha toħroġ mill-problema. Fl-MTA aħna pożittivi ħafna u nemmnu li jekk Alla jrid, se noħorġu minn din il-problema malajr ukoll.  

L-aġenda se naqsamha fuq l-international tourism to Gozo, domestic tourism li huwa importanti ħafna u huwa element qawwi u mbagħad x’nagħmlu s-soltu bħala marketing and advertising initiatives sabiex nippromwovu lil Għawdex bħala destinazzjoni distinta u separata minn Malta, u dak li qegħdin nippreparaw li nagħmlu meta jkun viżibbli ż-żmien li nattakaw b’mod qawwi l-marketing sabiex nerġgħu nattiraw it-turisti lejn pajjiżna. Id-data li għandna għal Għawdex hija sal-2018 għar-raġuni li d-data trid tiġi kkonfermata mill-Uffiċċju Nazzjonali tal-Istatistika u d-data tad-domestic tourism għadha ma waslitx. Jekk nagħtu indikazzjoni tal-2019 mingħajr id-domestic tourism inkunu qegħdin nagħtu stampa kompletament żbaljata għax id-domestic tourism jifforma parti integrali u importanti għall-gżira ta’ Għawdex bħala destinazzjoni. Għal din ir-raġuni qegħdin nużaw bħala paragun l-istatistika tal-2018. Fil-fatt, kemm l-international tourism kif ukoll id-domestic tourism wieħed jista’ jara li kien hemm sena rekord anke għal Għawdex fl-2018, fejn kien hemm żieda ta’ 14% fit-total inbound tourists bejn Malta u Għawdex u 12% għal Għawdex u Kemmuna. 
It-turist għal Għawdex aħna nikkaratterizzawh bħala single-centre tourist jew twin-centre tourist. Twin-centre tfisser holiday imħallta bejn Malta u Għawdex filwaqt li single-centre tfisser holiday speċifikament għal Għawdex. Dak li hu interessanti hu li għas-single-centre, jiġifieri turist li jmur speċifikament Għawdex għall-vaganza tiegħu, l-average length of stay hija ta’ disat ijiem, li hija għolja ħafna. Hija tajba ħafna anke għal dak li huwa twin-centre, jiġifieri għal dawk li jibdew l-vakanza tagħhom f’Malta u jkomplu Għawdex. Fil-fatt l-average length of stay hija ta’ 3.4 days. Kif għedt l-average length of stay hija ta’ disat iljieli, li huwa tajjeb ħafna u fil-fatt huwa aktar minn ta’ Malta. Is-source market l-aktar interessanti għal Għawdex huwa dak Franċiż, u viċin ħafna tiegħu huwa s-suq Ġermaniż. Hemm dominanza totali ta’ turisti Franċiżi u Ġermaniżi li jżuru l-gżira ta’ Għawdex. Wieħed jista’ jara wkoll li dejjem kien hemm żieda bejn l-2017 u l-2018, u peress li kien hemm record ieħor fl-2019, diġà nafu li kienet reġistrata żieda oħra f’Għawdex. 

Huwa interesanti li meta tara b’liema airlines jivvjaġġaw dawk it-turisti li jżuru Għawdex naraw li hemm preponderanza għal-low cost airlines, bħar-Ryanair u l-EasyJet, però airlines oħrajn li huma legacy airlines, bħall-Air Malta, l-Alitalia, l-Air France u l-British Airways, l-ammont huwa sostanzjali u jlaħħaq ’il fuq minn 80,000 passiġġier. Dan jirrappreżenta żieda f’kull kategorija, jiġifieri kemm f’dak li għandu x’jaqsam mal-low cost carriers kif ukoll mal-legacy airlines, rajna żidiet across the board, anke għat-turisti li jżuru lil Għawdex. 

Din hija interessanti ħafna għax meta tiġi biex tikkaratterizza t-turist wieħed jara li għall-gżira ta’ Għawdex u Kemmuna hemm preponderanza qawwija għal non-package. Wieħed jagħmel distinzjoni bejn l-individwu li jibni l-holiday tiegħu permezz ta’ dak li aħna nsejħulu d-dynamic booking jew direct booking, fejn dak li jkun jixtri l-biljett tal-ajru hu, jagħmel il-booking tal-lukanda minn fuq l-internet u allura jibni l-holiday hu stess, u turist li jieħu package permezz ta’ tour operator jew travel agent sabiex jagħmillu pakkett sħiħ u jkollu kollox imħallas u organizzat. Kif qed taraw, Għawdex jiġbed preponderanza ta’ turisti li jħobbu jagħmlu l-holiday huma, jiġifieri jagħżlu lil Għawdex, isibu l-flights u jagħżlu l-lukanda huma. U dan għaliex wisq probabbli li Għawdex għandu dawk il-karatteristiċi distinti u separati minn Malta li jiġbed aktar individual travellers. Fuq l-istess linja, bejn l-2017 u l-2018 - din kienet rikurrenti matul dawn l-aħħar għaxar snin – rajna li kien hemm żieda ta’ aktar minn 11% ta’ turisti lejn Għawdex. 

Interesanti wkoll li għalkemm bħala lukandi 5-star insibu biss tnejn ġewwa Għawdex, bejniethom dawn għandhom 442 sodda. Bħala 4-star hemm 546 sodda, 3-star hemm 582 sodda u 2-star hemm 56 sodda. Jiġifieri hemm distribuzzjoni tajba ħafna ta’ akkomodazzjoni. Imbagħad hemm il-maġġoranza l-kbira li hija private accomodation, li hija popolari kemm mal-Maltin kif ukoll mat-turisti. Fil-fatt minn din it-tip ta’ akkomodazzjoni hemm ’il fuq minn 1,000 unit! Din insibuha bħala n-non-collective. 

IĊ-CHAIRPERSON: Dr Gulia nixtieq ninformak li fadallek ħames minuti oħra. 

DR GAVIN GULIA: Hawnhekk qed naraw kif id-domestic tourism huwa qawwi ħafna. Fil-fatt jammonta għal ’il fuq minn 250,000! Dawn huma maqsumin bejn dawk li jmorru bejn ġurnata u tliet iljieli, u bejn erbgħa u sitt iljieli. U kollha qed juru żieda. 

Sabiex nispjega l-marketing initiatives immirati li nippromwovu t-turiżmu għandna dawn is-slides li se nurikom. Aħna nbigħu lil Għawdex billi nbigħu x-xemx u l-baħar, l-istorja, il-kultura, il-familja, l-outdoor activities, id-diving per eċċellenza - għax huwa b’saħħtu ħafna lejn in-north ta’ Malta imma b’mod partikolari f’Għawdex - il-hiking u t-trekking, il-gastronomija li qiegħda ssir aktar importanti għax in-nies qed imorru lejn il-kwalità - issa daħħalna wkoll il-Michelin u jekk Alla jrid ikollna wkoll ir-riżultati tar-restaurants f’Għawdex - ir-religious tourism f’Għawdex, is-soft adventure kif ukoll l-experiential, jiġifieri dak li huwa assoċjat mal-countryside u man-natura. Kif diġà għedt, id-diving nikkonsidrawh per eċċellenza u nagħmlu ħafna marketing għalih permezz tal-midja, permezz tad-digital u permezz tal-magazines li qegħdin taraw hawnhekk. Nużaw ħafna l-influencers sabiex iħajru lit-turist jiġi jżur il-gżira ta’ Għawdex, b’focus mill-aspett kulinarju għal dak li għandu x’jaqsam ma’ tradizzjonijiet kulinarji Għawdxin. 

F’din l-islide qegħdin taraw lil Gennaro Contaldo, li huwa assoċjat ma’ Għawdex għal dak li għandu x’jaqsam mal-kċina. Dan huwa figura internazzjonali magħrufa mad-dinja kollha u qegħdin nużawh sabiex jirreklama lil Għawdex. Naturalment, aktar mal-persuna tkun magħrufa aktar isservi għall-iskop tagħna. L-istess għall-English Language Tuition li qegħdin nippromwovuh kemm f’Malta kif ukoll f’Għawdex. X’qegħdin nagħmlu mill-aspett ta’ marketing? Bħalissa l-airport huwa magħluq u allura m’hemmx domanda. Għalhekk li tagħmel marketing b’mod goff f’dan l-istajdu tkun qed taħli ż-żmien. Però rridu nżommu lil Għawdex fil-wiċċ u għalhekk bħalissa xorta qegħdin nippromwovu lil Għawdex bħala a safe holiday destination ħalli kemm jista’ jkun we shake off din is-sitwazzjoni tal-COVID-19. Qed nimmiraw lejn il-koppji u l-familji bit-tfal, qed nużaw id-digital, it-televiżjoni u r-radio. Qed nużaw ukoll il-Visit Malta kif ukoll il-Facebook u l-Instagram ħalli b’hekk in-nies jibqgħu jarawna u fl-istess ħin ma tantx tonfoq flus għax qed nużaw il-Facebook tools tagħna u l-internet tools tagħna. Aħna qegħdin ngħidulhom “to rediscover the beauty of our islands but also to support local industry and buy local fresh produce”. Aħna nafu li l-airport se jkun l-aħħar li jiftaħ, u allura se jkun hemm kampanja aggressiva sabiex nixprunaw aktar id-domestic tourism lejn Għawdex sakemm jgħaddi dan il-perjodu tranżitorju. 

Phase 2 se jkun aktar qawwi. Dak kollu li s-soltu nagħmlu f’ċirkostanzi normali qiegħed jiġi pparkjat fil-mument u mbagħad meta naraw li wasal il-mument - għanda l-esperti anke mid-Dipartiment tar-Riċekra tagħna li jkollhom indikazzjonijiet meta jkun il-mument eżatt - noħorġu bis-saħħa bil-marketing tagħna. L-istrateġija hija li niffokaw fuq l-aktar aspetti importanti ta’ Għawdex, fosthom il-heritage, il-gastronomy, id-diving, l-active holidays u l-family vacations, and we target audience, hemm l-age group ta’ bejn il-21 u l-35 sena, segwit minn familji bit-tfal fl-age group ta’ bejn is-36 u l-55 sena. Għal dan il-għan nużaw il-profiles ta’ Facebook għax dawn huma pubbliċi, u minn hemmhekk nieħdu l-karattru tal-persuna u nimmiraw għalihom individiwalment, b’mod partikolari għax Għawdex l-aktar li jiġbed huwa lil dak it-ttrist li jħobb jibni l-holiday tiegħu, jiġifieri the individual traveller u mhux dak li jagħżel il-package. 

Kif għedt, nużaw ħafna d-digital media, is-social media bħal Facebook, Instagram, eċċ. Xi ħaġa li bħalissa mhux qegħdin nagħmluha imma li ċertament se nkomplu nagħmluha, hija l-ispecialist print media for niches. Imbagħad għandek ukoll it-tour operators barra. Għandna network ta’ uffiċini tal-MTA fl-Italja, fi Franza, fil-Ġermanja, fl-Ingilterra u fi swieq oħra. Nużaw ukoll l-online travel agents, bi specific and focused campaigns fuq Għawdex billi niffokaw fuq in-niċeċ li Għawdex huwa magħruf u li l-aktar li jispikka għalihom bħala destinazzjoni distinta u separata minn Malta. Aħna l-aktar li niffokaw fuq Għawdex huwa fl-affarijiet li ma ssibx Malta u ssibhom Għawdex biss. Aħna nenfasizzaw dawk l-affarijiet ħalli nistimulaw lit-turist imur Għawdex għax f’dawk l-aspetti Għawdex huwa aktar b’saħħtu minn Malta. 
Jiena tajt a brief description tal-marketing strategies li għandna. Il-marketing huwa għodda importanti ħafna għat-turiżmu. Għandna marketing team b’saħħtu ħafna li ġab ir-riżultati matul dawn l-aħħar għaxar snin li ilna għaddejjin u rajna tkabbir minn sena għal oħra. 

Nixtieq nagħlaq kif bdejt u ċjoè billi nqawwu qalbna u nkunu kuraġġużi u entużjasti għax l-ewwel xahrejn ta’ din is-sena kienu l-aqwa xahrejn f’kull żmien. Konna mexjin lejn direzzjoni ta’ tkabbir anke din is-sena. Fl-MTA nħobbu nħarsu lejn il-problema ta’ bħalissa bħala li qegħdin fi stat ta’ sospensjoni u li kollox huwa pospost. Jekk Alla jrid, meta naraw li l-green light se jixgħel aħna lesti u ppreparati sabiex nagħmlu marketing b’mod aggressiv ħalli dak li konna qegħdin niġbdu lejn pajjiżna nerġgħu nġibuh fi żmien qasir. 

Il-preżentazzjoni li tajt se ngħaddiha lill-Kumitat:

Powerpoint presentation intitolata“The Impact of COVID-19 on Gozo and the way forward”.

Nirringrazzjakom. 

IĊ-CHAIRPERSON: Dr Gulia, nirringrazzjak kemm tal-preżentazzjoni kif ukoll tal-ħidma tiegħek fi ħdan l-MTA u b’risq il-gżira Għawdxija. 


AFFARIJIET OĦRA

IĊ-CHAIRPERSON: Kif tafu, dan huwa suġġett vast li ma jistax jiġi eżawrit f’seduta waħda, u allura se jkun hemm sensiela ta’ laqgħat oħra sabiex mhux biss neżawrixxu d-diskussjoni imma jkollna wkoll l-opportunità li niltaqgħu ma’ aktar nies. Diġà hemm qbil bejn il-Membri sabiex tiġi kkumpilata lista ta’ stakeholders oħrajn li se jiġu mistiedna għal-laqgħat tal-Kumitat. Kif diġà aċċennajt - il-proposta tiegħi se nagħmilha tal-Kumitat – se nitlob biex ikollna l-possibilità li nagħmlu laqgħat f’Għawdex biex il-mistiedna tagħna nnaqqsulhom l-inkonvenjent tat-traġitt. Ovvjament irid ikun hemm l-approvazzjoni tal-Ispeaker fuq din l-inizjattiva għax inkunu neħtieġu r-riżorsi tal-Uffiċċju tal-Ispeaker, imma malli jkun hemm breakthrough, jiġifieri eżitu ta’ din il-proposta, inkun nista’ nikkomunika magħkom. 

Dwar temi futuri diġà tlabt lill-Membri jibagħtu s-suġġerimenti tagħhom għax inkun irrid nipprepara l-pjan ta’ ħidma ta’ dan il-Kumitat. Nixtieq nerġa’ mmur lura għall-kumment inizjali tiegħi u ċjoè li dan huwa Kumitat dwar l-Affarijiet ta’ Għawdex, u allura bħala temi għandna niftħu kemm jista’ jkun u nistiednu wkoll lis-soċjetà ċivili sabiex tressaq is-suġġerimenti tagħha ħalli naraw x’temi l-aktar li qed jolqtu lis-soċjetà Għawdxija biex inkunu nistgħu niddiskutuhom. Jiena se mmexxi b’mod li kemm jista’ jkun jiun hemm consensus fuq it-temi li jintgħażlu. Veru li hemm rulings f’dan ir-rigward, però kemm jista’ jkun għandna nimxu b’ kunsens f’dawk li huma temi fuq l-aġenda għal-laqgħat li jmiss. 

[bookmark: _GoBack]Din l-ewwel laqgħa tagħna kienet tagħlima; għaliha stedinna ħames entitajiet u għalkemm naħseb li mxejna tajjeb ħafna, għal laqgħat futuri naħseb li jista’ jkollna time management aħjar u nirregolaw ruħna aħjar. Nikkomunikaw flimkien fil-ġranet li ġejjin biex niffissaw laqgħat oħra li dan il-Kumitat irid ikollu biex inkomplu naġixxu b’mod attiv. 

Il-Kumitat għalhekk se jaġġorna hawnhekk għal data u b’aġenda li jiġu kkomunikati aktar tard. Nirringrazzjakom. 

Fis-6.45 p.m. il-Kumitat aġġorna. 





21

